
Útdráttur 

Upplýsinga- og samskiptatækni (UST) gegnir stóru hlutverki í nútímasamfélagi. 

Framþróunin hefur verið hröð og tækni á borð við borðtölvur, fartölvur, spjaldtölvur, 

farsíma, snjallsíma, internetið, þráðlaust internet, 3G, vefmyndavélar, tölvupóst, 

spjallforrit, umræðuvefi og samfélagsmiðla hefur komið fram á sjónarsviðið. Notkun 

tækninnar til samskipta er útbreidd á meðal yngri kynslóða sem eru önnum kafnar á 

meðan elstu kynslóðirnar hafa að einhverju leiti heltst úr lestinni. Tilgangurinn með 

verkefninu er að kanna hvernig upplýsinga- og samskiptatækninotkun aldraðra geti 

styrkt tengsl eldri kynslóða við þær sem yngri eru. Verkefnið er rannsóknarritgerð sem 

byggir á rituðum heimildum.  

Styrkja má tengslin á milli kynslóða með því að leiða þær saman á sameiginlegum 

tæknilegum vettvangi. Með samstöðu kynslóðanna og samhentu átaki opinberra aðila, 

fræðimanna, framleiðenda og markaðsfólks má mæta þörfum aldraðra, hvetja þá til 

þess að tileinka sér tæknina í auknum mæli, hjálpa þeim að yfirstíga hindranir og styðja 

við stafræna þátttöku þeirra. Aldraðir verða einnig að axla ábyrgð og taka nýjungum 

með opnum hug. Hafa þarf aldraða með í ráðum við rannsóknir, þróun, hönnun og 

markaðssetningu á tæknitengdri vöru og þjónustu. Það er sameiginleg ábyrgð allra að 

upplýsingasamfélagið sé aldursvænt samfélag og að enginn hópur verði fyrir stafrænni 

útilokun eða jaðarsetningu. 

 

Lykilorð: Öldrunarfræði, öldrunartæknifræði, aldraðir, upplýsinga- og samskiptatækni, 

UST, tengsl kynslóða. 

Abstract 

Information and communication technologies (ICT) are dominant within today's 

societies. Advances in the field have been rapid and technologies such as personal 

computers, laptops, tablets, cell phones, smartphones, the internet, Wi-Fi, 3G, web 

cameras, e-mail, instant messaging, forums and social media have emerged. These 

technologies are widely used for communication by members of younger generations 

who lead busy lifestyles while the elderly have somewhat been left behind. The aim of 

the study is to explore how the use of information and communication technologies by 

the elderly can strengthen the intergenerational relationships between them and those 

who are younger. This dissertation is a research project based on secondary written 

sources. 

Intergenerational ties can be strengthened by bringing them together on common 

technological ground. With intergenerational solidarity and joint effort of the public 

sector, scholars, manufacturers and marketers the needs of the elderly can be met, they 

can be encouraged to increasingly adopt new technologies, they can be helped to 

overcome barriers and their digital participation supported. The elderly must also take 

responsibility and be open minded towards innovations. The elderly must be consulted 

during research, development, design and marketing regarding technological products 

and services. The responsibility for an age-friendly information society where no group 

is digitally excluded or marginalized is shared by everyone. 

 

Keywords: Gerontology, gerontechnology, elderly, information and communication 

technology, ICT, intergenerational. 

Formáli 

Inngangur 

Upplýsinga- og samskiptatækni (UST) er stór hluti af umhverfi og daglegu lífi fólks um 

þessar mundir. Framþróunin hefur verið hröð og í mörgum tilfellum hefur eldra fólk ekki 

haldið í við hana. Samfélagið hefur að miklu leiti verið netvætt, yngri kynslóðir eru 

önnum kafnar og hafa samskipti sín á milli með aðstoð tækninnar á meðan elstu 

kynslóðirnar hafa að einhverju leiti heltst úr lestinni.  

Tilgangurinn með þessu verkefni er að kanna hvernig upplýsinga- og samskiptatækni 

geti styrkt tengsl kynslóðanna og er rannsóknarspurningin eftirfarandi: Hvernig getur 

notkun aldraðra á upplýsinga- og samskiptatækni styrkt tengsl eldri kynslóða við þær 

sem yngri eru? 

Einblínt er á aldraða sem eru ekki með mikla vitræna skerðingu. Ekki er lagt í 

upptalningu á helstu tækjum, forritum og verkefnum á þessu sviði, enda yrði hún aldrei 

tæmandi, en þó eru nefnd dæmi þar sem við á.  

Verkefnið er rannsóknarritgerð sem byggir á rituðum heimildum. Við öflun heimilda 

var að mestu notast við ritrýndar fræðigreinar sem fundust í gegnum rafræn gagnsöfn 

s.s. Hvar.is (landsaðgangur að rafrænum gagnasöfnum og tímaritum), EBSCOhost, 

ProQuest og Web of Science. Einnig er stuðst við útgefið efni og upplýsingar frá 

opinberum aðilum og stofnunum, íslenskum og erlendum. Má þar helst nefna stefnur í 

málefnum aldraðra, skýrslur og tölfræðilegar upplýsingar. Eins er stuðst við fræðibækur 

í öldrunarfræði og fleiri greinum. 

Fjölmargar rannsóknir hafa verið gerðar á upplýsinga- og samskiptatækninotkun 

aldraðra innan bæði öldrunarfélagsfræðinnar og öldrunartæknifræðinnar, auk annarra 

fræðigreina, en þar hefur ekki mikil áhersla verið lögð á samskipti kynslóðanna. 

Framþróun á upplýsinga- og samskiptatækni og aukning á almennri notkun hennar hefur 

verið það mikil undanfarin ár að niðurstöður rannsókna á þessu sviði úreldast fljótt.  

Uppbygging verkefnisins er með þeim hætti að í fyrsta kafla er fjallað um fræðilegan 

bakgrunn verkefnisins, t.a.m. fræðasvið öldrunarfræðinnar og helstu kenningar hennar. 

Þar eru einnig helstu hugtök skilgreind. Í öðrum kafla er fjallað um áherslur og 

stefnumótun varðandi aldraða með tilliti til samskipta kynslóðanna og upplýsinga- og 

samskiptatækninotkunar. Fyrst á alþjóðavísu, þá í Evrópu, næst á Norðurlöndum og loks 

hérlendis. Í þriðja kafla er fjallað um tækni fyrir aldraða; flokkun á henni, tæknilega 

aðstoð í umhverfi, velferðartækni og tekið dæmi um hvernig tæknin getur nýst inná 

svokölluðum snjallheimilum. Í fjórða kafla er fjallað um UST-notkun aldraðra. Farið er 

yfir algengar mýtur um tölvunotkun þeirra og fjallað um helstu áhrifaþætti á UST-notkun 

eldra fólks, þarfir þeirra, aðgengi, helstu hindranir sem þeim mæta og hvata. Einnig er 

fjallað um mikilvægi þess að stuðla að áframhaldandi stafrænni þátttöku aldraðra og 

loks um tölvufærninámskeið. Í fimmta kafla er fjallað um tækjaeign og tækninotkun 

kynslóðanna. Tæknikynslóðir eru skilgreindar og fjallað er um notkun aldraðra á 

farsímum, tölvum, internetinu, samfélagsmiðlum og tölvuleikjum. Í sjötta kafla er farið 

yfir UST-notkun ólíkra kynslóða á Íslandi og einnig leitt líkum að UST-notkun næstu 

kynslóðar aldraðra. Í sjöunda kafla er fjallað um samskipti kynslóðanna og félagsleg 

tengsl. Einnig er fjallað um niðurstöður Framtíðarþings um farsæla öldrun sem haldið 

var árið 2013 hvað þessa þætti varðar. Í áttunda kafla eru settar fram niðurstöður og 

rannsóknarspurningunni svarað og í níunda kafla eru umræður. 

1 Fræðilegur bakgrunnur 

Í dag á sér stað á heimsvísu fordæmislaus þróun bæði hvað varðar fjölgun aldraðra og 

útbreiðslu tækninýjunga. Öldruðum fjölgar hlutfallslega sökum þess að langlífi er að 

aukast og fæðingartíðni að lækka. Á sama tíma er ör framþróun á tækni, aukin 

hnattvæðing og mikil útbreiðsla á fjöldaframleiddum vörum. Þrátt fyrir að þetta eigi sér 

stað samtímis hafa aldraðir að miklu leiti verið látnir afskiptir af tæknisamfélaginu þar til 

nýlega og á móti hafa margir aldraðir hvorki haft löngun né þekkingu til að nýta sér 

tækninýjungar. Þó er óumflýjanlegt að þessar breytingar skarist og í dag er sjónum í 

auknum mæli beint að öldruðum og tækni (Bouma, Fozard, Bouwhuis og Taipale, 2007).  

Í skýrslu sem unnin var fyrir IBES (Institute for a broadband-enabled society) kom 

fram að árið 2012 voru 6,9% alls mannkyns 65 ára og eldri og áætlað er að hlutfallið 

muni hækka í um 20% árið 2050 (Morris o.fl., 2012). Hlutfall aldraðra af 

heildarmannfjölda er þó mismunandi á milli landa. Sé litið til iðnríkja heimsins kemur í 

ljós að hlutfall 65 ára og eldri árið 2007 var mun hærra eða u.þ.b. 15% allra og áætlað er 

að það muni hafa hækkað í um 25% þegar árið 2025 (Bouma o.fl., 2007). Í janúar 2013 

voru 11,2% Íslendinga 67 ára og eldri og samkvæmt miðspá Hagstofunnar er áætlað að 

árið 2060 verði hlutfallið komið í um 22,6% þjóðarinnar (Hagstofa Íslands, 2013). 

Í þessum kafla er fjallað um fræðilegan bakgrunn viðfangsefnisins, þ.e.a.s. 

öldrunarfræði, öldrunarfélagsfræði og öldrunartæknifræði, nokkrar af helstu kenningum 

öldrunarfræðinnar eru kynntar, auk líkans um tæknisamþykki og þarfapýramídi 

Maslows. Að lokum eru helstu hugtök skilgreind. 

1.1 Öldrunarfræði 

Öldrunarfræði (gerontology) er þverfagleg grein sem kom fram á sjónarsviðið um 1940. 

Innan hennar er öldrun rannsökuð frá mismunandi sjónarhornum með vísindalegum 

aðferðum. Það má segja að öldrunarfræði snúist um að greina, rannsaka og skilja öldrun 

sem og áhrif öldrunar og aldurs (Victor, Westerhof og Bond, 2007). Öldrunarfræði fjallar 

um líkamlegar, andlegar og félagslegar breytingar tengdar öldrun, öldrunarferlið sjálft 

og tengsl öldrunar og öldrunartengdra sjúkdóma. Öldrunarfræði fjallar einnig um áhrif 

breytinga á aldurssamsetningu þjóða á samfélög. Niðurstöðum rannsókna innan 

öldrunarfræðinnar er ýmist beitt í nær- eða fjærumhverfi, þ.e.a.s. gagnvart 

einstaklingum eða samfélögum (Hooyman og Kiyak, 2011). 

Öldrunarfræði fjallar um félagslega, sálfræðilega og líffræðilega þætti öldrunar og 

innan hennar starfa m.a. félagsfræðingar, félagsráðgjafar, læknar, hjúkrunarfræðingar, 

tannlæknar, geðlæknar, sálfræðingar, sjúkraþjálfar, iðjuþjálfar, lyfjafræðingar, 

mannfræðingar og tæknifræðingar. Öldrunarfræði getur því skarast á við aðrar 

fræðigreinar. Innan öldrunarfræðinnar rúmast einnig sérstakar undirgreinar, sem dæmi 

má nefna öldrunarfélagsfræði og öldrunartæknifræði sem nánar er fjallað um hér á eftir 

(Hooyman og Kiyak, 2011).  

1.1.1 Öldrunarfélagsfræði 

Öldrunarfélagsfræði (social gerontology) fjallar um sálræna, félagslega og sálfélagslega 

þætti öldrunar. Í rannsóknum innan hennar er gjarnan tekið mið af aldri, kynslóðum, 

kynjum, minnihlutahópum og stéttum (Hooyman og Kiyak, 2011). Öldrunarfélagsfræði 

fjallar um ákveðna þætti í mannlegum samfélögum og fjallar til dæmis um lýðfræðilega 

þætti eins og mannfjölda og mannfjöldaspár út frá aldurssamsetningu. Einnig er fjallað 

um samsetningu heimila, menntun, efnahag, samskipti, samgöngur, launuð störf og 

sjálfboðaliða vinnu, tölvufærni og framlag hins opinbera. Hægt og sígandi er unnið gegn 

fyrri staðalmyndum um aldraða sem einsleitan hóp veikburða og félagslega háðra 

einstaklinga (Bouma o.fl., 2007). 

1.1.2 Öldrunartæknifræði 

Öldrunartæknifræði (gerontechnology) kom fram á sjónarsviðið uppúr 1990 og tekur á 

málefnum tengdum öldrun og tækni, sem er ansi vítt svið (Peace, Wahl, Mollenkopf og 

Oswald, 2007). Öldrunartæknifræði er þverfagleg grein sem tengir saman núverandi 

tæknilegar lausnir og þær sem eru í þróun til að mæta væntingum og þörfum. 

Öldrunartæknifræðin styður við farsæla öldrun, er skipulögð út frá skilgreiningu 

Alþjóðaheilbrigðismálastofnunarinnar á heilsu og er ákveðið svar við þeirri þróun sem 

hefur orðið með fjölgun aldraðra og framþróunar í tæknimálum aldraðra (van Bronswijk 

o.fl., 2009).  

Það sem greinir öldrunartæknifræði frá annarri tæknilegri nálgun er að áhersla er 

lögð á allt æviskeiðið, litið er til ólíkra kynslóða varðandi tækni, fram fer þverfagleg 

vinna tæknifræðinga og öldrunarfræðinga, sett eru lýðheilsumarkmið og greinin nær yfir 

alla virkni mannsins. Aukin lífsgæði aldraðra er megin markmið öldrunartæknifræðinnar 

(van Bronswijk o.fl., 2009). Lögð er áhersla á að auðvelda daglegt líf eldra fólks almennt, 

ekki aðeins þeirra sem kljást við sjúkdóma og veikindi, sem er ólíkt hefðbundinni 

tæknilegri nálgun tengdri endurhæfingu og hjálpartækjum (Peace o.fl, 2007).  

Segja má að kjarni öldrunartæknifræðinnar sé að rannsaka samspil þess að öldruðu 

fólki fjölgar, að fólk verður eldra en áður og að það lifir í síbreytilegu tæknilegu umhverfi 

(Bouma o.fl., 2007). Tæknin getur verið öldruðum leið til betra lífs og er rannsökuð út 

frá því sjónarmiði að auka lífsgæði og stuðla að fullri þátttöku þeirra í samfélaginu. Og 

það er einmitt helsti árangur öldrunartæknifræðinnar; þar er ríkjandi sjónarmið að hinir 

öldruðu skipta megin máli og að vilji þeirra og þarfir eru grunnurinn að rannsóknar- og 

þróunarvinnu í faginu. Þarfir aldraðra eru rannsakaðar út frá heilsu þeirra, fjölskyldu, 

húsnæði, hreyfanleika, hæfni, áhugamálum, takmörkunum, fjárhagslegri stöðu, 

aðgerðum, samskiptum, tengslaneti og stefnum og straumum í samfélaginu. Alla þessa 

þætti þarf að skoða með það fyrir augum hvaða tækni er til staðar, eða væntanleg, sem 

getur mætt þessum þörfum og bætt heilsu þeirra og það líf sem þeir hafa kosið sér 

(Bouma o.fl., 2007). 

1.2 Kenningar öldrunarfræðinnar 

Kenningar öldrunarfræðinnar leitast við að svara því hvað gerist félagslega þegar fólk 

eldist, annars vegar hvernig einstaklingurinn aðlagast eigin öldrun og hins vegar hvernig 

sambandinu á milli félagslegs kerfis samfélagsins og eldri borgara þess er háttað (Kart, 

1997). 

Kenningar öldrunarfræðinnar komu fyrst fram á sjónarsviðið undir miðja síðustu öld, 

en síðan þá hafa áherslur þróast frá kenningum um félagslega aðlögun á efri árum yfir í 

kenningar um hnattvæðingu og öldrun. Skipta má ráðandi kenningum 

öldrunarfræðinnar í þrjú tímabil. Þessi tímabil endurspegla samspil öldrunar mannkyns 

og félagslegra stofnana sem og meðfylgjandi breytingar sem orðið hafa á 

kenningarlegum sjónarhornum varðandi aldraða (Phillipson og Baars, 2007). 

Á árunum 1940-1969 var lögð áhersla á öldrun sem einstaklingsbundið eða 

félagslegt vandamál (Phillipson og Baars, 2007). Þetta sjónarhorn leiddi aðallega af sér 

tvenns konar fræðileg líkön, annars vegar var reynt að viðhalda virkni aldraðra í 

samfélaginu og hins vegar að réttlæta fráhvarf þeirra frá hefðbundnum félagslegum 

hlutverkum (Biggs, 2006). 

Á næstu árum, 1970-1989, var megin áhersla lögð á áhrif öldrunar á efnahagslíf og 

vinnumarkað (Phillipson og Baars, 2007). Ekki var lengur litið á aldraða sem félagslegt 

vandamál, þjakaða af einmanakennd í kjölfar brotthvarfs af vinnumarkaði og of mikilum 

frítíma (Phillipson og Baars, 2007; Shanas, 1971). Eitt af ráðandi sjónarhornum á þessu 

tímabili var áhersla á aldurshópa (cohorts) og æviskeiðið (lifecourse). Áhersla á 

æviskeiðið getur að einhverju leiti brúað bilið á milli þess að áhersla sé lögð á 

einstaklinginn eða samfélagið (George, 1990). Á þessum tíma kom gagnrýnin 

öldrunarfræði fram á sjónarsviðið (critical gerontology) sem fjallaði aðallega um öldrun 

á landsvísu, stefnumótun í málefnum aldraðra og úrræði fyrir þá (Phillipson og Baars, 

2007). 

Frá 1990 hefur verið tilhneiging til að líta á málefni öldrunar á heimsvísu. Litið er á 

lýðfræðilegar breytingar og öldrun sem sameiginlegt málefni allra þjóða, sérstaklega í 

kjölfar aukinnar tilkomu alþjóðlegra samskipta og stofnana (Phillipson og Baars, 2007). 

Tilgangur kenninganna er að öðlast skilning á þeim vandamálum sem eldra fólk 

stendur frammi fyrir í sínu daglega lífi og hvernig samfélagið fær best leyst úr þeim. Það 

þarf stöðugt að árétta stöðu og gildi kenninga og það þarf að gæta þess að rannsóknir á 

félagslegri öldrun takmarkist ekki annað hvort við mat á opinberum stefnum eða 

upptalningu á þeim fjölmörgu þáttum sem tengjast því að eldast. Tilhneigingin var 

framan af að leggja annað hvort áherslu á hagnýt stefnumál um félagslega þætti og 

umönnun eða að einblína á einstaklinginn og aðstæður hans (Phillipson og Baars, 2007).  

1.2.1 Hlutverkakenningin 

Fyrstu tilraunir öldrunarfræðinnar til að skilja aðlögun einstaklinga að því að eldast voru 

settar fram innan ramma hlutverkakenningarinnar (role theory) á fjórða áratug síðustu 

aldar af Parson (Kart, 1997). Rannsóknir miðuðu að því að komast að afleiðingum 

breyttra hlutverka á meðal eldra fólks. Breytingarnar sem einstaklingar ganga í gegnum 

við öldrun má samkvæmt kenningunni flokka í tvennt, annars vegar missi á félagslegum 

samböndum og dæmigerðum hlutverkum fullorðinsáranna og hins vegar að vera skipt 

út við starfslok og að sættast við dæmigerð hlutverk efri áranna (Kart, 1997).  

Það sem einkennir hlutverkabreytingu meðal aldraðra er að það er líklegra að þeir 

missi hlutverk en að þeir öðlist ný. Enn fremur getur þessi missir, svo sem að missa 

hlutverk sem starfsmaður við starfslok, í flestum tilfellum ekki gengið til baka. Það getur 

leitt til rofs á félagslegri sjálfsmynd og dregið úr sjálfstrausti. Hlutverkakenningin fjallar 

um hve erfitt það getur verið að aðlagast breyttum hlutverkum (Kart, 1997).  

1.2.2 Athafnakenningin 

Athafnakenningin (activity theory) er af svipuðum meiði og hlutverkakenningin, en hún 

var sett fram um fjörutíu áratugum síðar, uppúr 1980, af Longino og Kart (Kart, 1997). 

Samkvæmt athafnakenningunni er jákvætt samband á milli athafna og lífsfyllingar. Þrátt 

fyrir að aldraðir einstaklingar þurfi óhjákvæmilega að horfast í augu við margvíslegar 

líkamlegar breytingar þá haldist sálfræðilegar og félagslegar þarfir þeirra í meginatriðum 

óbreyttar (Kart, 1997). 

Þeir sem aðhyllast þessa kenningu telja að samfélagið dragi sig félagslega í hlé frá 

öldruðum, sem geri þeim erfiðara fyrir að uppfylla þessar þarfir. Farsæl öldrun felist í því 

að vera virkur og streitast á móti þessu. Einstaklingum sem tekst að halda svipaðri virkni 

og á miðjum aldri eins lengi og mögulegt er mun takast að aðlagast efri árunum vel og 

upplifa lífsfyllingu. Þessir einstaklingar munu finna sér eitthvað annað að gera við 

starfslok og eignast nýja vini í stað þeirra vina og ástvina sem eru látnir (Kart, 1997).  

Það hefur komið fram gagnrýni á athafnakenninguna. Kenningin gerir til að mynda 

ráð fyrir að aldraðir einstaklingar hafi mikla stjórn á félagslegum aðstæðum sínum og 

geti byggt upp, eða öllu heldur endurbyggt, líf sitt með því að finna sér ný hlutverk í stað 

þeirra sem glatast. Einnig hefur verið gagnrýnt að kenningin gengur út frá að 

sálfræðilegar og félagslegar þarfir haldist stöðugar út fullorðinsárin. Ennfremur að 

gengið sé út frá að öll virkni, af hvaða tagi sem er, geti komið í stað fyrri athafna (Kart, 

1997).  

1.2.3 Hlédrægnikenningin 

Hlédrægnikenningin (disengagement theory) var sett fram af Henry og Cumming upp úr 

1960 og er í mótsögn við hlutverka- og athafnakenningarnar (Kart, 1997). Dvínandi 

félagsleg samskipti tengd öldrun eru skilgreind sem gagnkvæmur vilji þess aldraða og 

samfélagsins sem hann tilheyrir. Samkvæmt kenningunni samþykkir sá aldraði, og þráir 

jafnvel, minnkandi samskipti. Talsmenn kenningarinnar halda því fram að stigvaxandi 

hlédrægni sé hagnýt fyrir samfélagið, sem myndi að öðrum kosti verða fyrir truflun 

þegar þegnar þess dragi sig skyndilega í hlé. Þetta má túlka sem svo að samfélagið dragi 

sig í hlé frá hinum aldraða til jafns við að sá aldraði dragi sig í hlé frá því og allir 

hlutaðeigandi séu þessu ferli samþykkir (Kart, 1997). 

Á upphafsdögum kenningarinnar var því haldið fram að hlédrægni væri 

óumflýjanleg og algild og að öllum félagslegum kerfum sem ættu að vera í jafnvægi væri 

nauðsynlegt að draga sig í hlé gagnvart öldruðum. Litið var á hlédrægni sem félagslegan 

stöðugleika. Aldraðir væru þannig leystir undan félagslegum væntingum um að inna 

störf af hendi og vera afkastamiklir. Gert var ráð fyrir að aldraðir aðlöguðust með góðum 

tengslum við fjölskyldu og vini (Kart, 1997).  

Hlédrægnikenningin hefur sætt mikilli gagnrýni og ekki hefur tekist að renna stoðum 

undir hana með rannsóknum. Kenningin hefur helst verið gagnrýnd fyrir að veita ekki 

svigrúm fyrir mótrök, að helstu breytur hennar, aldur og hlédrægni, séu 

regnhlífarbreytur fyrir margar aðrar og fyrir að hunsa sýn þess aldraða á öldrun og 

hlédrægni (Kart, 1997).  

1.2.4 Samfellukenningin 

Samkvæmt samfellukenningunni (continuity theory), sem sett var fram undir lok 

tuttugustu aldarinnar af Rowe og Kahn, taka miðaldra og aldraðir einstaklingar 

ákvarðanir með það í huga að halda tengslum við fyrri reynslu sína (Kart, 1997). Samfella 

er huglægt fyrirbæri og getur annað hvort snúið að innri sálfræðilegri samfellu og/eða 

ytri samfellu félagslegrar hegðunar og kringumstæðna. Því hefur verið haldið fram að 

einstaklingar geti álitið samfellu í lífi sínu of litla, ákjósanlega eða of mikla (Kart, 1997). 

Þegar fólk upplifir líf sitt sem ófyrirsjáanlegt eða ósamfellt má segja að um of litla 

samfellu sé að ræða, sem getur leitt til minnkandi lífsfyllingar og erfiðleika við að 

aðlagast breyttum aðstæðum. Breytingar geta verið svo alvarlegar og ófyrirsjáanlegar að 

fyrri hæfni og félagsleg reynsla gagnist lítið við aðlögun. Ákjósanleg samfella næst þegar 

hraði breytinga er í samræmi við persónulegar óskir og félagslegar kröfur og í samræmi 

við getu einstaklingsins til að takast á við þær. Í slíkum tilfellum nýtist til dæmis 

persónuleiki og félagsleg reynsla einstaklingnum vel við að aðlagast breytingum. Of mikil 

samfella telst vera í lífinu þegar það er orðið óþægilega fyrirsjáanlegt og skortir 

tilbreytingu (Kart, 1997). 

Samfellukenningin hefur eins og aðrar kenningar verið gagnrýnd og þarfnast hún 

frekari rannsókna til að styðja eða hrekja hana (Kart, 1997).  

1.2.5 Félagsmótunarkenningin 

Félagsmótunarkenningin (socioemotinal selective theory) var sett fram af Carstensen 

undir lok síðustu aldar (Berk, 2007). Kenningin fjallar um að félagsleg tengsl endist út 

lífið, að sjálfsmynd einstaklings mótist af viðmóti annarra og því hvernig aðrir sjái hann. 

Félagsleg tengsl geta verið margvísleg og misjöfn, en flestir einstaklingar sækja í 

félagsskap þar sem þeim líður vel en forðast félagsskap þar sem þeim líður illa. Á fyrri 

hluta ævinnar verði til náin sambönd og aldraðir hafi ekki endilega þörf fyrir að kynnast 

nýjum einstaklingum. Þeir kjósi heldur samskipti við fjölskyldu sína og fáa en nána vini. 

Þessi sambönd veiti þeim ánægju og öryggi (Berk, 2007).  

Félagsmótunarkenningin gerir ráð fyrir að andlegar og líkamlegar breytingar á efri 

árum leiði til breyttra viðhorfa samfélagsins gagnvart öldruðum og tilhneiging er til þess 

að setja samasemmerki á milli öldrunar og andlegrar og líkamlegrar vangetu (Berk, 

2007). 

1.2.6 Kenning um tækniaðlögun í daglegu lífi 

Samkvæmt kenningu um tækniaðlögun í daglegu lífi (theory of technology adaption in 

everyday life) sem sett var fram upp úr 1990 af þýskum félagsfræðingum er 

tækniaðlögun alltaf hraðari á meðal yngri kynslóða. Því er hlutfall þeirra sem ekki notast 

við tölvur og internet hæst meðal aldraðra. Líkurnar á því að tækninýjungar séu teknar 

upp meðal aldraðra aukast ef þær hafa jákvæð áhrif á virka öldrun, þ.e. bæti lífi við árin 

frekar en árum við lífið (Sackmann og Winkler, 2013).  

1.3 Líkan um tæknisamþykki 

Samkvæmt líkani um tæknisamþykki (technology acceptance model) sem sett var fram 

árið 1989 af Davis byggir ákvörðun um að taka tækninýjung til notkunar fyrst og fremst 

á skynjuðu notagildi hennar og því hve auðveld hún er í notkun (Davis, 1989). Félagsleg 

áhrif hafa einnig mikil áhrif, en þau felast í skynjuðu viðhorfi þeirra sem eru viðkomandi 

mikilvægir gagnvart viðkomandi nýjung (Bouma et al, 2007). 

1.4 Þarfapýramídi Maslows 

Mannúðarsálfræðingurinn Maslow setti árið 1943 fram kenningu um þarfir manna. Í 

þarfapýramída Maslows (Maslow´s hierarchy of needs) er þörfum manna raðað í fimm 

þrep eftir mikilvægi þeirra, frá grunnþörfum uppí flóknari sálfræðilegar þarfir. Ef 

grunnþörfum fólks er fullnægt hefur það tækifæri til að halda áfram upp pýramídann og 

upplifa öryggi og á endanum sjálfsbirtingu (Maslow, 1943).  

Eins og sjá má í töflu 1 er fyrsta þrepið grunnþarfirnar, lífeðlisfræðilegar þarfir sem 

nauðsynlegt er að uppfylla til að lifa af. Annað þrepið er þörfin fyrir öryggi, hvort heldur 

sem er í umhverfi eða í samböndum við aðra. Þriðja þrepið er þörfin fyrir kærleik og að 

tilheyra. Fjórða þrepið er þörfin fyrir virðingu, bæði sjálfsvirðingu og virðingu annarra. 

Fimmta og síðasta þrepið er þörfin fyrir sjálfsbirtingu (Maslow, 1943). 

Tafla 1 Þarfapýramídi Maslows – þrep og þarfir (Thielke o.fl., 2012). 

Þrep Þarfir 

Lífeðlisfræðilegir þættir Að draga andann, matur, vatn, kynlíf, svefn, samvægi og 

útskilnaður 

Öryggi Líkamlegt, atvinna, auðlindir, siðferði, fjölskyldan, heilsa og 

eignir 

Kærleikur og að tilheyra Vinátta, fjölskylda og líkamleg nánd 

Virðing Sjálfsvirðing, sjálfsöryggi, árangur, virðing fyrir öðrum og 

virðing annarra 

Sjálfsbirting Siðferði, sköpun, sjálfkvæmni, lausn vandamála, 

fordómaleysi og samþykkt staðreynda 

 

1.5 Skilgreining á hugtökum 

Hér eru helstu hugtök skilgreind til glöggvunar. Þau eru upplýsinga- og samskiptatækni, 

kynslóðir, tæknikynslóðir, kynslóðabil, stafræn gjá/grá gjá, aldursvæn menning og 

aldurs-fordómar. 

1.5.1 Upplýsinga- og samskiptatækni 

Upplýsinga- og samskiptatækni (information and communications technology) veitir 

aðgang að upplýsingum í gegnum fjarskipti. Til upplýsinga- og samskiptatækni teljast til 

dæmis internetið, þráðlaus netkerfi, farsímar og aðrir samskiptamiðlar (TechTerms.com, 

2010). 

Á undanförnum áratugum hefur upplýsinga- og samskiptatækni veitt samfélaginu 

margvíslegar nýjar samskiptaleiðir. Sem dæmi má nefna að í dag getur fólk haft 

samskipti við aðra í gegnum tölvur og snjallsíma í rauntíma með aðstoð tækninýjunga 

eins og spjallforrita og myndbandsfunda. Samfélagsmiðlar gera fólki frá öllum 

heimshornum kleift að halda sambandi og hafa regluleg samskipti. Fyrir tilstilli nútíma 

upplýsinga- og samskiptatækni hefur skapast „alheims þorp“ sem gerir fólki um allan 

heim kleift að eiga í samskiptum hverju við annað (TechTerms.com, 2010).  

1.5.2 Kynslóðir 

Hugtakið kynslóð (generation) er notað til að fjalla um einstaklinga sem hafa upplifað 

sömu atburði á ákveðnu ævistigi. Þessir atburðir geta verið neikvæðir eins og stríð, 

skortur, kreppa, útbreiddur ótti og pólitískt umrót eða jákvæðir eins og friðartími, 

almenn velmegun, velferð og pólitískur stöðugleiki (Bouma o.fl., 2007). Kynslóð er 

þannig skilgreind sem hópur einstaklinga á svipuðum aldri sem hafa upplifað mikilvæga 

sögulega atburði innan ákveðinna tímamarka (Pilcher, 1994).  

Sögulegir atburðir hafa mikil áhrif á félagslega vitund og lífssýn ungmenna sem eru 

að öðlast þroska, en það eitt að vera á svipuðum aldri á sama tíma er þó ekki nóg til að 

móta sameiginlega félagslega vitund (Pilcher, 1994). Reyndar er því haldið fram að ekki 

þrói allar kynslóðir með sér sérstaka sameiginlega vitund, en það veltur að miklu leiti á 

hraða félagslegra breytinga. Þessar breytingar geta einnig verið stigvaxandi og án 

merkilegra sögulegra atburða, sem eru einmitt líklegri til að eiga sér stað á tímum mikilla 

félags- og menningarlegra breytinga. Einnig geta myndast ákveðnir hópar innan 

kynslóða út frá t.d. staðsetningu, menningu og stétt sem leiðir til þess að þeir sjá atburði 

frá ólíkum sjónarhornum. Kynslóðir eru því ekki einsleitar og innan þeirra geta verið 

„félagslegar kynslóðir“ (Pilcher, 1994). 

1.5.3 Tæknikynslóðir 

Hugtakið um tæknikynslóð (technology generation) byggir á kenningu um tækniaðlögun 

í daglegu lífi sem kom fram undir lok tuttugustu aldar. Tæknikynslóð er skilgreind sem 

aldurshópur sem upplifir tækniframfarir samfara félagslegum breytingum. Örar 

tæknilegar framfarir, sér í lagi hvað varðar grundvallar tækni, auka mun á milli 

aldurshópa og auka líkur á að litið sé á hann sem kynslóðabundinn mun. Það sem greinir 

á milli tæknikynslóða er tækjaeign og tækninotkun þeirra (Sackmann og Winkler, 2013). 

1.5.4 Kynslóðabil 

Kynslóðabil (generation gap) er hugtak sem náði útbreiðslu í hinum vestræna heimi á 

sjöunda áratug síðustu aldar og vísaði til þess hve ólíkar yngri kynslóðir voru þeim eldri, 

þá sérstaklega börn og foreldrar (Howe og Strauss, 1992). Þó að ákveðinn 

kynslóðamunur hafi alltaf verið til staðar má rekja nútíma kynslóðabil til þess hve örar 

breytingar hafa verið undanfarna áratugi, sérstaklega hvað tónlistarsmekk, tísku, 

menningu og stjórnmál varðar (Foley Center, e.d.). Félagsfræðingar hafa bent á að 

stofnanavædd aldursaðgreining hafi einnig áhrif á kynslóðabil, börn eru aðskilin frá 

öðrum aldurshópum með dag- eða skólavist, fullorðnir með veru sinni á vinnumarkaði 

og aldraðir á dvalarheimilum, hjúkrunarheimilum eða á dagdeildum. Þeir sjá þessa 

stofnanavæddu aldursaðgreiningu sem hindrun gegn sterkum tengslum milli kynslóða 

og flutningi á arfleifð þeirra sem eldri eru til þeirra yngri (Foley Center, e.d.). Með 

tæknilegri framþróun hefur þekkingargjáin á milli yngri og eldri kynslóða stækkað. Eitt af 

því sem eykur kynslóðabil er slangur (Kersten, 2002) og með framþróun í upplýsinga- og 

samskiptatækni koma sífellt fram ný slanguryrði meðal þeirra yngri (Holson, 2008).  

1.5.5 Stafræn gjá/grá gjá 

Stafræn gjá (digital divide) er hugtak sem upprunalega lýsti efnahagslegu misrétti á milli 

hópa hvað varðar aðgang að, notkun eða þekkingu á upplýsinga- og samskiptatækni 

(National telecommunications and information Administration, 1995). Bæði er hægt að 

tala um stafræna gjá milli ákveðinna hópa innan ákveðinna samfélaga og stafræna gjá á 

heimsvísu, þá sér í lagi á milli þróunarlanda og þróaðra ríkja (Economic Growth Center, 

2004). Þar sem stafræna gjáin hefur minnkað verulega í vestrænum ríkjum varðandi 

aðgengi út frá kyni, aldri, kynþætti, tekjum og menntunarstigi hefur verið bent á að nær 

væri að tala um þekkingargjá (Graham, 2011). Með því er átt við að gjáin sé í raun ekki 

sökum aðgengis að upplýsinga- og samskiptatækni heldur skorti á getu til að notfæra sér 

tæknina og er gjarnan talað um gráa gjá (grey digital divide) í þessu samhengi 

(Chataway, Quintas, Wield, Keynes og Gault, 2003).  

1.5.6 Aldursvæn menning 

Aldursvæna menningu (age-friendly culture) má skilgreina á þrjá vegu. Í fyrsta lagi í 

félags- og menningarlegu samhengi þar sem þættir á borð við framlag, gildi, þarfir og 

hagsmuni aldraðra eru í jafn miklum hávegum hafðir og þeirra sem yngri eru. Þannig eru 

öllum kynslóðum gert kleift að bera sameiginlega ábyrgð og taka þátt félagslega. Í öðru 

lagi er tekið tillit til möguleika og takmarkana aldraðra, en í aldursvænum samfélögum 

er fólk ekki afskrifað, jaðarsett eða því mismunað útfrá skynjuðum veikleikum þeirra. Í 

þriðja lagi felst aldursvæn menning í jafnvægi á milli sjálfsábyrgðar einstaklingsins, 

sameiginlegrar ábyrgðar einstaklinga og samfélagsábyrgðar (Kruse, 2012). 

1.5.7 Aldursfordómar 

Aldursfordómar (ageism) felast í staðalímyndum og mismunun gagnvart öldruðum, sem 

einstaklingum eða hópi, sökum aldurs þeirra. Aldursfordómar stuðla að félagslegri 

skiptingu á milli ungra og aldraðra. Þessir fordómar birtast ýmist formlega, t.d. með 

skilyrtum eftirlaunaaldri, eða óformlega, t.d. með neikvæðum viðhorfum í garð eldra 

fólks. Staðalímyndir aldraðra og neikvæð viðhorf þeirra sem yngri eru geta hamlað því 

að eldra fólk taki fullan þátt í samfélaginu (WHO, 2012a). 

2 Áherslur og stefnur varðandi aldraða, UST og tengsl kynslóðanna 

Margar áskoranir líta dagsins ljós samfara öldrun mannkyns, ekki síst varðandi hvernig 

bæta megi heilsu og lífsgæði aldraðra á tímum þegar fjármagn er af skornum skammti. Í 

þessu samhengi er litið til möguleika upplýsinga- og samskiptatækninnar og er hún stór 

liður í rannsóknar- og þróunarstarfi á heimsvísu (Sixsmith, 2013).  

Stefnumótun í málefnum aldraðra er flókið ferli þar sem samfélagslegar aðstæður 

eru síbreytilegar og aldraðir verða sífellt ólíkari innbyrðis hvað varðar líkamlega og 

vitræna getu. Áherslur í málefnum aldraðra eru lagðar á að veita þeim tækifæri til að lifa 

eins góðu lífi og mögulegt er, að halda sjálfstæði og sjálfræði sínu og að þeir séu hluti af 

samfélaginu og hafi gildi fyrir það. Áhersla er lögð á farsæla og virka öldrun, en um leið á 

öryggi og umönnun fyrir þá sem hafa þörf fyrir hana (Kruse, 2012).  

Hér á eftir verður fjallað nánar um helstu áherslur og stefnur í málefnum aldraðra 

hvað varðar upplýsinga- og samskiptatækni og jafnrétti og samstöðu milli kynslóða á 

alþjóða vísu, í Evrópu, á Norðurlöndum og loks á Íslandi. 

2.1 Alþjóðlegar áherslur og stefnur 

Í aðgerðaáætlun Sameinuðu þjóðanna sem samþykkt var á heimsþingi um öldrun í 

Madrid árið 2002 kemur fram að hægt sé að nota tækni til að tengja fólk saman og 

draga þannig úr jaðarsetningu, einmanaleika og aðskilnaðar milli kynslóða. Því þurfi að 

grípa til aðgerða til að gera öldruðum kleift að hafa aðgang að, taka þátt í og aðlagast 

tæknilegum breytingum. Í því skyni ber að hvetja framleiðendur í tæknigeiranum til að 

taka tillit til minnkandi líkamlegrar getu og versnandi sjónar eldra fólks við hönnun á 

tæknibúnaði (United Nations, 2002).  

Árið 2002 gaf Alþjóðaheilbrigðismálastofnunin (WHO) út ramma um stefnumótun 

varðandi virka öldrun, sem byggir á áðurnefndri aðgerðaáætlun Sameinuðu þjóðanna. 

Virk öldrun felst samkvæmt WHO í að hámarka tækifæri fólks á æviskeiðinu öllu til 

heilsueflingar, þátttöku og öryggis í þeim tilgangi að auka lífsgæði þess. Að vera virkur 

felst í viðvarandi þátttöku í félagslegu, efnahagslegu, menningarlegu, andlegu og 

borgaralegu tilliti. Er þannig ekki aðeins átt við að vera líkamlega virkur heldur geta þeir 

sem eru orðnir veikburða, með fatlanir og þurfa á umönnun að halda einnig verið virkir. 

Heilsa nær samkvæmt WHO yfir líkamlega, andlega og félagslega velferð og því er lögð 

jöfn áhersla á þessa þrjá þætti í stefnumótun og verkefnum á vegum stofnunarinnar. 

Einnig er lögð rík áhersla á sjálfræði og sjálfstæði. Ennfremur er lögð áhersla á að öldrun 

eigi sér stað í samfélagi við aðra; vini, vinnufélaga, nágranna og fjölskyldu, og því eru 

samhjálp og samstaða kynslóðanna mikilvægir þættir í virkri öldrun (World Health 

Organization, 2002).  

Í stefnumótunarvinnu og verkefnum tengdum virkri öldrun er þörfinni á sjálfsábyrgð 

einstaklinga, aldursvænu umhverfi og samstöðu kynslóðanna gert hátt undir höfði. 

Einnig er fjallað um mikilvægi þess að aldraðir tileinki sér nýjungar í samskiptatækni 

(WHO, 2002).  

 Árið 2007 gaf WHO út leiðbeiningar varðandi aldursvænar borgir. Í aldursvænni 

borg er samkvæmt skilgreiningu stofnunarinnar lögð áhersla á virka öldrun. Í 

aldursvænni borg er stefna, skipulag og þjónusta aðgengileg eldra fólki með ólíkar þarfir 

og getu og án aðgreiningar hvað varðar alla þætti samfélagsins. Þar er sýndur skilningur 

á því að eldra fólk sé ekki einsleitur hópur og að fjölbreytni einstaklinga eykst með 

hækkandi aldri. Lífsstíll einstaklinga og félagslegir-, umhverfis- og efnahagslegir þættir 

hafi áhrif á hve hröð hnignun þeirra verður með aldrinum. Hægt sé að hægja á hnignun 

og jafnvel snúa áhrifum hennar við í einhverjum tilfellum með aldursvænu umhverfi. Þar 

sem virk öldrun er ævilangt ferli er aldursvæn borg ekki aðeins væn eldra fólki heldur 

fólki á öllum aldri (WHO, 2007). 

Aukin samskipti kynslóða er samkvæmt WHO ein leið til þess að vinna gegn 

aldurstengdum fordómum í samfélaginu. Aldurstengdir fordómar geta haft neikvæð 

áhrif á félagslega þátttöku eldra fólks og jafnvel aftrað þeim frá þátttöku. Það þarf að 

fræða almenning um reynsluheim aldraðra og öldrun til þess að yngri kynslóðir sýni 

þeim meiri skilning, þolinmæði og virðingu. Samskipti milli kynslóða eru góð fyrir alla 

aldurshópa, eldra fólk getur miðlað þekkingu og hefðum og þeir sem yngri eru geta veitt 

upplýsingar varðandi nýjungar og aðstoðað eldra fólk við að ná áttum í síbreytilegu 

samfélagi (WHO, 2007). 

Árið 2012 gaf WHO út skýrslu í tilefni af Alþjóðaheilbrigðisdeginum sem tileinkaður 

var öldruðum það ár. Þar eru nefnd sem lykilatriði að líta ekki aðeins á öldrun mannkyns 

sem áskorun heldur sjá tækifærin líka, að öldrun sé samtvinnuð öðrum breytingum eins 

og tæknilegum framförum og að nauðsynlegt sé að endurskoða viðhorf til öldrunar á 21. 

öldinni (WHO, 2012b). 

2.2 Evrópskar áherslur og stefnur 

Árið 2007 setti Evrópusambandið fram aðgerðaáætlun varðandi farsæla öldrun í 

upplýsingasamfélaginu sem fjallar um samspil öldrunar og upplýsinga- og 

samskiptatækni. Breytt aldurssamsetning þjóða Evrópu, þar sem hlutfall aldraðra eykst, 

felur í sér áskoranir á sviði atvinnumála, félagslega kerfisins og heilbrigðisþjónustunnar. 

Þessar breytingar fela einnig í sér efnahagsleg og félagsleg tækifæri á sviði upplýsinga- 

og samskiptatækni þar sem það þarf að framleiða nýjar og aðgengilegri vörur fyrir eldra 

fólk (Europa, 2007).  

Aðgerðaáætlunin miðar að því að efla og samræma þróun upplýsinga- og 

samskiptatækni fyrir eldra fólk innan Evrópusambandsins og gera þeim kleift að vinna 

lengur og halda jafnvægi á milli vinnu og einkalífs, að viðhalda félagslegri virkni í gegnum 

tengslanet, að hafa aðgengi að þjónustu og að eldast farsællega heima við. Upplýsinga- 

og samskiptatæknin verður að stuðla að auknum lífsgæðum og sjálfstæði. Ríki Evrópu 

verða að sameinast um að taka upp upplýsinga- og samskiptatækni fyrir farsæla öldrun. 

Eldra fólk, markaðurinn og opinberir aðilar verða einnig að sameinast um að greina hver 

helstu vandamálin séu og finna hugsanlegar lausnir við þeim. Lykilatriði er að 

hagsmunaðilar setji notendurna í fyrsta sæti. Markmiðin með aðgerðaáætluninni snúa 

að borgurum, markaðnum og opinberum aðilum (Europa, 2007).  

Aðgerðaáætlunin byggir á fjórum þáttum. Í fyrsta lagi að fjarlægja lagalegar og 

tæknilegar hindranir til þróunar á markaði. Í öðru lagi að auka meðvitund og byggja upp 

samstöðu með samvinnu ólíkra hagsmunaaðila. Í þriðja lagi að hraða upptöku 

tækninýjunga með tilraunaverkefnum og verðlaunakerfum. Í fjórða lagi að örva 

rannsóknir og nýsköpun með stuðningi við sameiginleg rannsóknarverkefni í þeim 

tilgangi að nýjungar á sviði upplýsinga- og samskiptatækni líti dagsins ljós, eldri 

borgurum Evrópu til góða. Til þess að ná árangri var sett af stað sameiginlegt átak um 

rannsóknir varðandi farsæla öldrun í upplýsingasamfélaginu (Europa, 2007).  

Í nóvember 2011 var gefin út stefnuyfirlýsing um aldursvænt Evrópusamband fyrir 

árið 2020, en það felst í að leggja rækt við samstöðu kynslóðanna og gera öllum 

aldurshópum kleift að taka virkan þátt í samfélaginu. Ávinningurinn fyrir alla aldurs- og 

samfélagshópa felst meðal annars í stafrænni þátttöku (að geta tekið þátt í samfélagi 

sem byggir sífellt meira á upplýsinga- og samskiptatækni), aðgangi að menntun á öllum 

ævistigum og í samstöðu á milli kynslóðanna við að öðlast nýja færni og þekkingu (AGE 

Platform Europe, e.d.). 

Evrópuárið 2012 var tileinkað virkni á efri árum og samstöðu milli kynslóða. 

Markmiðið var að opna augu almennings fyrir framlagi eldra fólks til samfélagsins og 

hvernig megi styðja við það. Með átakinu var leitast við að hvetja til og virkja þátttöku á 

öllum stigum samfélagsins, grípa til aðgerða til að skapa aukin tækifæri fyrir virka eldri 

borgara og efla samstöðu kynslóðanna (Velferðarráðuneytið, e.d.a).  

Virk öldrun felst meðal annars í að eldast við góða heilsu og vera fullgildur 

þjóðfélagsþegn, vera sjálfstæður í daglegu lífi og láta að sér kveða sem borgari. Allir eiga 

að geta gegnt hlutverki í samfélaginu óháð aldri og notið lífsgæða. Áhersla er lögð á að 

skapa samfélag sem rúmar fólk á öllum aldri. Í því skyni þarf að auka skilning 

samfélagsins á mikilvægu framlagi ólíkra kynslóða. Stuðningur milli kynslóða er öllu 

samfélaginu mikilvægur. Lögð var áhersla á hvernig eldri kynslóðir geta stutt þær yngri 

og öfugt og þannig styrkt kynslóðaböndin (Velferðarráðuneytið, e.d.a). 

2.3 Norrænar áherslur og stefnur 

Norræna velferðarmiðstöðin gaf árið 2012 út ráðleggingar í fimm liðum varðandi 

stefnumótun m.t.t. aldraðra og upplýsingasamfélagsins. Í fyrsta lagi er lagt til að norræn 

ríki leggi fjármagn í að stuðla að aukinni þátttöku aldraðra í upplýsingasamfélaginu þar 

sem það er grundvöllur virks lýðræðis. Í öðru lagi er lagt til að yfirvöld tryggi að 

núverandi og nýjar lausnir á sviði upplýsingatækni verði aðgengilegar þannig að allir geti 

nýtt sér þær og að aldraðir séu hafðir með í ráðum við þróun á lausnum í framtíðinni. Í 

þriðja lagi er lagt til að notast verði við þær stofnanir og þau samtök sem aldraðir þekkja 

þegar unnið er að útbreiðslu þekkingar um og notkun á upplýsingatækni og að litið sé á 

ungt fólk sem auðlind þegar kemur að tæknilegri aðstoð. Í fjórða lagi er lagt til að séð 

verði til þess tölvuaðstoð sé í boði og aðgengileg fyrir eldri borgara þannig að þeir geti 

með aðstoð tileinkað sér tæknina á eigin forsendum. Í fimmta lagi er lagt til að fjármagn 

verði sett í rannsóknir og þróun varðandi hvernig megi koma til móts við þarfir aldraðra 

við gerð notendaviðmóta. Leggja eigi áherslu á þróun hagnýtra lausna þannig að aldraðir 

með skerðingar geti nýtt sér tæknina (Nordens Välfärdscenter, 2012a). 

Árið 2013 gaf Norræna velferðarmiðstöðin út ráðleggingar þegar kemur að 

stefnumótun varðandi Norræna velferðarlíkanið. Þar er m.a. lagt til að velferð verði 

styrkt með því að efla þátttöku á vinnumarkaði og koma á sérstökum úrræðum fyrir 

aldraða. Sérstök áhersla er lögð á að velferðartækni verði í brennidepli í stefnumótun á 

hverju Norðurlandanna fyrir sig til þess að takast á við fjölgun aldraðra (Nordens 

Välfärdscenter, 2012b). 

2.4 Íslenskar áherslur og stefnur 

Árið 2003 var gefin út af Heilbrigðis- og tryggingamálaráðuneytinu skýrsla stýrihóps um 

stefnumótun í málefnum aldraðra til ársins 2015. Þar kemur fram áhersla á jafnrétti 

kynslóðanna; að aldraðir eigi að njóta jafnréttis á öllum sviðum samfélagsins á við aðra 

aldurshópa (Heilbrigðis- og tryggingamálaráðuneytið, 2003).  

Í því sambandi er fjallað um nauðsyn þess að grípa til sérstakra aðgerða til að tryggja 

eins og kostur er stöðu aldraðra, rétt þeirra og möguleika til jafns við aðra þegar dregur 

úr líkamlegri og andlegri getu með hækkandi aldri. Það þurfi að tryggja greiðan aðgang 

aldraðra að upplýsingum um réttindamál sín og veita þeim aðstoð sem ekki hafa burði 

eða tækifæri til að afla þeirra upplýsinga sjálfir (Heilbrigðis- og tryggingamálaráðuneytið, 

2003).  

Þá er vakin athygli á að ör þróun samfélagsins og breytingar innan þess, til dæmis 

hvað varðar upplýsinga- og samskiptatækni, geri það að verkum að eldri kynslóðirnar 

standi ekki jafnfætis þeim yngri. Því þurfi að koma markvisst til móts við aldraða og gera 

þeim kleift að vera virkir þátttakendur í þessari þróun. Einnig þurfi að tryggja framboð á 

endur- og símenntun sem sérstaklega er ætluð öldruðum og miðuð að þörfum þeirra. Til 

þess að brúa bilið milli kynslóðanna og tryggja stöðu aldraðra eins og kostur er þarf að 

taka mið af þörfum þeirra við stefnumótun á öllum sviðum samfélagsins (Heilbrigðis- og 

tryggingamálaráðuneytið, 2003). Árið 2008 var sett fram stefna í málefnum aldraðra til 

næstu ára en þar er hvorki minnst á jafnrétti kynslóðanna né upplýsinga- og 

samskiptatækni sérstaklega (Velferðarráðuneytið, e.d.b). 

Árið 2004 var unnin fyrir forsætisráðuneytið skýrslan „Framtíðarsýn um rafræna 

stjórnsýslu“. Þar kemur fram að Ísland hafi allar forsendur til að vera í fararbroddi í 

beitingu upplýsingatækni í stjórnsýslu. Íslenskur almenningur sé reiðubúinn; hvergi sé 

betra netaðgengi, tölvueign hvergi almennari og innviðir fjarskiptakerfisins vel þróaðir. 

Sem dæmi má nefna að um 80% allra skattframtala frá einstaklingum vegna álagningar 

2003 voru rafræn. Þetta sýni berlega vilja og getu almennings hér á landi til að nýta þau 

tækifæri sem ný tækni býður (Forsætisráðuneytið, 2004). 

Forsætisráðuneytið gaf út árið 2008 stefnuskrá sem ber heitið „Netríkið Ísland - 

Stefna ríkisstjórnar Íslands um upplýsingasamfélagið 2008–2012“. Þar var sett fram sú 

framtíðarsýn að Íslendingar verði fremstir þjóða í rafrænni þjónustu og nýtingu 

upplýsingatækni. Í stefnunni er notast við hugtökin netríki og netborgari 

(Forsætisráðuneytið, 2008).  

Netríki vísar til framtíðarsýnarinnar að þjónusta ríkisins verði samhæfð og 

aðgengileg á netinu. Með netborgara er átt við einstaklinga og fyrirtæki sem nýta sér 

þjónustu ríkisins á netinu (Forsætisráðuneytið, 2008).  

Stefnan er í samræmi við stefnuyfirlýsingu ríkisstjórnarinnar frá 2007 þar sem meðal 

annars kemur fram að unnið verði að einföldun og nútímavæðingu stjórnsýslunnar, 

aukinni notkun á upplýsingatækni til að bæta opinbera þjónustu, auka skilvirkni og 

einfalda samskipti milli almennings og stjórnvalda. Stefnan tók mið af áætlun 

Evrópusambandsins fyrir upplýsingasamfélagið fram til ársins 2012 (Forsætisráðuneytið, 

2008). 

Ríkisstjórn Íslands samþykkti í maí 2012 aðgengisstefnu fyrir opinbera vefi. Með 

henni á að tryggja aðgengi fyrir blinda, sjónskerta og aðra sem þurfa að nota hjálpartæki 

við lestur og notkun vefja. Miðað er við að innleiðingu verði lokið 1. janúar 2015. 

Aðgengisviðmiðin fylgja staðli alþjóðlegu staðlasamtakanna W3C (Stjórnarráð Íslands, 

e.d.). 

Í stefnu Reykjavíkurborgar í málefnum eldri borgara til ársins 2017 er lýst yfir vilja til 

að Reykjavík verði aldursvæn borg samkvæmt skilgreiningu WHO. Auk þess er áhersla 

lögð á að veita öldruðum stuðning til sjálfstæðrar búestu (Velferðarsvið 

Reykjavíkurborgar, 2013). 

Öldrunarheimili Akureyrar settu í ársbyrjun 2013 af stað tilrauna- og 

þróunarverkefni varðandi velferðartækni. Fyrsta skrefið var að setja upp þráðlaust net á 

tveimur heimilum, koma þar fyrir upplýsingaskjám og styrkja upplýsingamiðlun til íbúa, 

aðstandenda og starfsfólks. Íbúar hafa aðgang að spjald-, far- og leikjatölvum og 

upplýsinga- og samskiptatækni er nýtt í félagsstarfi til að hvetja íbúa til virkni. Samstarf 

verður við framhaldsskólanemendur um tölvukennslu, sem leiðir kynslóðirnar saman 

(Halldór S. Guðmundsson, 2013). 

3 Tækni og aldraðir 

Tækni er orðin órjúfanlegur hluti af daglegu lífi og samskiptum og getur mögulega aukið 

lífsgæði aldraðra. Tækninotkun getur til að mynda gert eldra fólki kleift að halda 

sambandi við fjölskyldu og vini, sér í lagi þá sem búsettir eru í mikilli fjarlægð. Framfarir í 

upplýsinga- og samskiptatækni geta veitt eldra fólki tækifæri á auknum félagslegum 

tengslum, t.a.m. þeim sem heyra illa eða eiga erfitt með mál (Czaja og Schulz, 2006). 

Atriði sem þarf að hafa í huga varðandi aldraða og upplýsinga- og samskiptatækni er 

hvernig sé hægt að kenna eldra fólki á og hvetja það til að nýta sér tæknina. Einnig þarf 

að hafa í huga hvort hætta sé á að tækninotkun eldra fólks dragi úr sjálfstæði þeirra og 

reisn eða hafi aðrar neikvæðar afleiðingar í för með sér (Czaja og Schulz, 2006).  

 Í þessum kafla er fjallað um tækni fyrir aldraða, tæknilega aðstoð í umhverfi 

þeirra, velferðartækni og snjallheimili. 

3.1 Tækni fyrir aldraða 

Á þessum tímum mikilla tækniframfara hefur bandaríska stofnunin CAST (Center for 

Aging Services Technologies) flokkað tækni fyrir aldraða í fjóra yfirgripsmikla 

meginflokka; virkjandi tækni (enabling technologies), rekstrar tækni (operational 

technologies), fjarlækninga tækni (telehealth technologies) og tengsla tækni (connective 

technologies) (Calkins, 2008).  

Undir virkjandi tækni falla tæki og kerfi sem hönnuð eru til þess að styðja aldraða í 

að lifa virku og farsælu lífi heima við og styður við hugmyndafræðina að eldast í 

sjálfstæðri búsetu. Tæknin er þó ekki bundin við heimilin og getur t.d. byggt á GPS tækni 

í farsímum eða lófatölvum. Þá nær þessi flokkur einnig yfir tækni sem gerir fólki kleift að 

lifa heilbrigðum lífsstíl í sambandi við næringu og hreyfingu (Calkins, 2008). 

Í flokk rekstrar tækni fellur aðallega tækni sem eykur skilvirkni umönnunaraðila og 

dregur úr líkum á mistökum. Til að mynda kerfi sem halda utan um skráningu 

umönnunar, hreyfiskynjarar og vélmenni. Um er að ræða tækni sem getur aukið lífsgæði 

og stutt við sjálfstæði einstaklinga (Calkins, 2008). 

Í flokknum fjarlækninga tækni er áhersla lögð á að senda læknisfræðilegar 

upplýsingar til heilbrigðisstarfsmanna sem geta þá veitt skilvirkari þjónustu. Það þarf að 

fylgjast reglubundið með mörgum af þeim langvinnu sjúkdómum sem hrjá margt eldra 

fólk og í dag er það í höndum hjúkrunarfræðinga heimahjúkrunar sem fara í reglulegar 

vitjanir til fólks. Með notkun myndavéla og mælitækja er hægt að senda upplýsingar um 

ástand hins aldraða með skilvirkum og nákvæmum hætti rafrænt til fagfólks í 

heilbrigðiskerfinu. Rannsóknir hafa sýnt fram á að notkun fjarlækninga getur fækkað 

ferðum á bráðadeildir, innlögnum á sjúkrahús og aukið gæði umönnunar. Vegna 

aukinnar skilvirkni getur farið svo að sjúklingar njóti aðstoðar fagfólks oftar og/eða í 

lengri tíma í senn rafrænt (Calkins, 2008). 

Tengsla tækni miðar að því að auðvelda samskipti við fjölskyldu og vini, 

umönnunaraðila og heilbrigðisstarfsmenn. Símar, útvörp og sjónvörp eru dæmi um 

gamalkunna tengsla tækni og byggir nýrri tækni að miklu leiti á sama grunni. Hægt er að 

tengja vefmyndavélar við tölvur þannig að fólk geti tekið þátt í mikilvægum atburðum 

og/eða venjulegum stundum í daglega lífinu hvert með öðru þrátt fyrir fjarlægðir og 

annríki. Eldra fólk notar tölvupóst í auknum mæli til að halda sambandi við ættingja sína. 

Þá eru til kerfi sem halda utan um áhugamál og dægradvöl og samskiptakerfi fyrir 

umönnunaraðila og ættingja (Calkins, 2008).  

Með aðstoð tengsla tækni geta umönnunaraðilar og ættingjar verið á vaktinni 

varðandi hvort allt gangi vel fyrir sig hjá hinum aldraða. Tækniáherslur í framtíðinni 

verða á forvarnir og að gera eldra fólki kleift að búa heima þar sem það er bæði 

hagkvæmt og eykur lífsgæði aldraðra (Calkins, 2008).  

Sem dæmi um tækni sem getur eflt tengsl kynslóðanna má nefna Skype sem er 

hugbúnaður sem gerir fólki kleyft að hringja símtöl eða vídeósímtöl, senda skilaboð og 

deila skrám með öðrum, óháð staðsetningu. Það eina sem þarf er nettengd tölva eða 

snjallsími með hljóðnema, hátalara og/eða heyrnartólum og vefmyndavél (Skype, e.d.).  

Annað dæmi er Facebook, samfélagsmiðill sem tengir vini um allan heim saman 

(Facebook, 2013a). Þar getur fólk deilt vangaveltum sínum, fréttum, skoðunum, 

myndum og myndböndum með öðrum. Yfirlýst markmið Facebook er að veita fólki 

tækifæri til að deila með öðrum, opna heiminn og tengjast öðru fólki (Facebook, 2013b).  

Einnig má nefna Heimsókn.is, einfalt kerfi sem heldur utan um heimsóknir 

aðstandenda til einstaklinga sem þurfa á sérstakri umhyggju að halda. Þetta getur til 

dæmis átt við um aldraða sem búa annað hvort heima eða á dvalar- eða 

hjúkrunarheimilum. Heimsókn.is einfaldar skipulag í kringum heimsóknir og getur veitt 

aðstandendum aukna hugarró á erfiðum tímum (Heimsókn.is, e.d.).  

Enn eitt gott dæmi er svo Memaxi skjárinn, sem er minnishjálp sem auðveldar fólki 

að búa sjálfstætt og eykur lífsgæði þess með því að halda utan um dagskrá, auðvelda 

samskipti innan fjölskyldunnar og hjálpa aðstandendum að skipta með sér verkum. 

Memaxi býður uppá skjásímtöl með mynd og hljóði og er áðurnefnt Skype innbyggt í 

kerfið. Notandinn þarf ekki að kunna á tölvur til þess að nota skjáinn, sem sýnir klukku, 

einfalt dagatal og skilaboð. Memaxi er hannað með það að leiðarljósi að birta skýrar, 

einfaldar upplýsingar á myndrænan hátt þannig að þörf á kennslu og leiðbeiningum sé í 

lágmarki (Memaxi, e.d.). 

3.2 Tæknilegur stuðningur í umhverfi 

Tæknilegur stuðningur í umhverfi (ambient assisted living) er nýlegur en jafnframt 

mikilvægur vettvangur þverfaglegrar samvinnu. Sérfræðingar innan greina eins og 

heilbrigðisvísinda, endurhæfingar, öldrunarfræði, félagsfræði, verkfræði og 

tölvunarfræði starfa saman til að stuðla að sjálfstæði einstaklinga (van den Broek, 

Cavallo og Wehrmann, 2010). Tæknilegur stuðningur í umhverfi felst meðal annars í 

eftirliti með athöfnum fólks með það fyrir augum að neyðartilvika verði vart, að styðja 

við og minna á almenna virkni og athafnir daglegs lífs, að kortleggja hegðunarmynstur til 

að koma auga á breytingar á vitrænni og líkamlegri færni og snjallviðmóti til að aðstoða 

einstaklinga við að hafa stjórn á daglegu umhverfi sínu (Bierhoff o.fl., 2013).  

Tölvuleikir eru áhugavert dæmi um tæknilegan stuðning í umhverfi, en aldraðir geta 

spilað tölvuleiki sér til skemmtunar, til að þjálfa heilann eða til að viðhalda líkamlegri 

færni með æfingum (van den Broek o.fl., 2010).  

3.3 Velferðartækni 

Velferðartækni (welfare technology) er fremur nýtt hugtak og liggur skilgreining á því 

ekki alveg ljós fyrir, en henni svipar að miklu leiti til tæknilegs stuðnings í umhverfi 

(Dansk standard, 2011). Undir velferðartækni falla margar ólíkar tegundir tækniafurða, 

allt frá samskiptatækni til tækni til endurhæfingar. Sem dæmi um hvernig 

velferðartækni getur nýst má nefna samskipti í rauntíma með hljóði og mynd, háþróaðar 

göngugrindur, greinda gervilimi, aðstoð við lyfjagjöf, aðstoð við húsverk, vélmenna 

tækni, iðjuþjálfun, tómstundir, örvun og skemmtun (Hofmann, 2013).  

Velferðartækni er ólík hefðbundinni heilbrigðistækni að því leiti að hún er notuð á 

öðrum stöðum (t.d. inni á heimilum), af öðru fólki (t.d. sjúklingum og aðstandendum), 

fyrir ákveðna hópa (t.d. aldraða eða aðra með einhverskonar skerðingar), í öðrum 

tilgangi (t.d. félagsleg örvun) og gjarnan utan veggja hefðbundinna heilbrigðisstofnana. 

Tilgangurinn er að veita betri og hnitmiðaðri umönnun, draga úr áhættu og auka öryggi, 

auka sjálfræði notenda og gera þeim kleift að búa sjálfstætt lengur en ella (Hofmann, 

2013). Talið er að með velferðartækni sameinist hagur neytenda, þar sem gæði þjónustu 

aukist og hagur þeirra sem veita þjónustuna vegna aukinnar hagræðingar (Dansk 

standard, 2011). 

3.4 Snjallheimili 

Hugtakið snjallheimili (smarthome) er notað yfir híbýli sem búin eru tækni sem hefur 

eftirlit með íbúum þess og/eða styður við sjálfstæði og stuðlar að góðri heilsu (Chan, 

Campo, Estève og Fourniols, 2009). Með aðstoð tækninnar geta margir búið lengur 

heima við og um leið fundið fyrir öryggi. Staðsetningartækni getur veitt eldra fólki, þar á 

meðal þeim sem glíma við heilsufarsvanda á borð við fallhættu, frelsi og öryggi til að 

fara út af heimilum sínum. Notkun á internetinu getur styrkt möguleika eldra fólks til að 

taka þátt í samfélaginu og tengjast félagslega. Tækni eins og sú sem finnst á 

snjallheimilum og staðsetningartækni geta einnig létt álagi á umönnunaraðilum og stutt 

við þá (Morris o.fl., 2012).  

Margir aldraðir búa við skerta hreyfigetu, fatlanir eða félagslega einangrun, hafa 

áhyggjur af að detta og af því að hafa ekki aðgang að heilbrigðisþjónustu þegar þeir 

þarfnast hennar. Samskipti við fjölskyldu, vini og aðra geta verið takmörkuð og slitrótt, 

sér í lagi hjá eldra fólki sem býr eitt. Því er mikilvægt að þróa áfram og auka aðgengi 

aldraðra að snjalltækni til að fylgjast með heilsufari og velferð og tengja þá félagslega 

(Morris o.fl., 2012).  

Dæmi um snjalltækni sem getur verið til staðar og gert hefðbundið heimili að 

snjallheimili eru hitaskynjarar sem stilla hitastig innandyra sjálfvirkt, reyk- og 

vatnsskynjarar og skynjarar í göngustígum sem kveikja ljós þegar einhver er á göngu að 

eða frá húsinu. Rafknúnir hurðaskynjarar, öryggisskynjarar og hreyfi- og fallskynjarar. 

Sjálfvirk sturta, salerni og rafrænir kranar. Snertistýringar fyrir glugga og gluggatjöld. 

Þvagleka skynjarar í rúmum, sjálfvirk hækkun og halli á rúmum og skynjarar sem kveikja 

ljós þegar þörf er á. Sjálfvirkir ofnar, uppþvottavélar, ísskápar og vélmenni sem þrífa 

gólf. Sjálfvirk lyfjaáminning, fjareftirlit með blóðþrýstingi, blóðsykri og hjartslætti. 

Sjónvarp þar sem hægt er að nálgast ráðleggingar varðandi heilsu og velferð og eiga 

fjarfundi við heilbrigðisstarfsmenn. Tölvur til að tengjast fjölskyldu, vinum og öðru sem 

internetið hefur uppá að bjóða og jafnvel vélrænt gæludýr (Morris o.fl., 2012).  

4 UST-notkun aldraðra 

Getan til þess að notfæra sér tækni verður sífellt mikilvægari, bæði við daglegar athafnir 

og til þess að taka fullan þátt í samfélaginu (Malinowsky, Almkvist, Nygård og Kottorp, 

2012). Þrátt fyrir að eldra fólk noti tölvur og internetið í auknum mæli er enn til staðar 

aldurstengd stafræn gjá (Czaja og Schulz, 2006), en tæknin getur aukið möguleika fólks á 

að eiga hamingjuríkt líf, hvort sem það er gamalt eða ungt. (Astell, 2013). 

Þessi kafli fjallar um helstu mýtur varðandi tölvunotkun aldraðra, áhrifaþætti á 

tæknisamþykkt og –tækninotkun þeirra, aðgengi þeirra að upplýsingasamfélaginu, þær 

hindranir sem mæta eldra fólki varðandi UST-notkun og á hinn bóginn hvata. Einnig er 

fjallað um tölvufærninámskeið og loks hvernig megi stuðla að áframhaldandi stafrænni 

þátttöku aldraðra.  

4.1 Mýtur um UST-notkun aldraðra 

Mýtur hafa verið viðloðandi upplýsinga- og samskiptatækninotkun aldraðra, bæði meðal 

almennings og fagfólks í tæknigeiranum. Fræðimenn við þýskan háskóla hafa fjallað um 

sex þeirra og komist að því að þrátt fyrir að í þeim felist vissulega sannleikskorn sé hægt 

að hrekja þær að miklu leiti þar sem í þeim felast of miklar alhæfingar (Wandke, 

Sengpiel og Sönksen, 2012).  

Fyrsta mýtan er sú að vandræði aldraðra við tölvunotkun sé tímabundið fyrirbæri, 

næsta kynslóð mun búa yfir þeirri hæfni sem þurfi til að notast við tölvur (Wandke o.fl., 

2012). Það er algeng ályktun að sá vandi sem steðjar að öldruðum varðandi tölvunotkun 

sé tímabundinn. Sú kynslóð sem er öldruð í dag hafi ekki mikla reynslu af tölvum og hafi 

því ekki lært að nota þær og því sé skiljanlegt að vandræði láti á sér kræla við tilraunir til 

að nýta sér upplýsinga- og samskiptatækni nútímans. Þetta vandamál verði úr sögunni 

með næstu kynslóðum aldraðra sem hafi þegar lært á tölvur þegar þær ná efri árum. 

Þarna er horft fram hjá einu lykilatriði. Sú tækni sem er í notkun í dag getur verið úrelt 

og gleymd innan eins eða tveggja áratuga. Á það sérstaklega við þegar kemur að tækjum 

eins og tölvum og snjallsímum, þar sem þróunin hefur verið mjög hröð. Það má því segja 

að það sé síbreytilegt hvaða þekkingar það krefjist að notast við tæknina (Wandke o.fl., 

2012). 

Önnur mýtan er sú að aldraðir hafi hreinlega ekki áhuga á að notast við tölvur og 

séu algjörlega ómeðvitaðir um möguleikana sem þeim fylgja (Wandke o.fl., 2012). 

Niðurstöður á rannsóknum sem snúa að öldruðum og tölvum hafa verið breytilegar á 

síðustu áratugum (Brickfield, 1984; Dyck og Smither, 1994; Wandke o.fl., 2012). Einnig 

hefur notagildi tölvunnar í daglegu lífi og sem samskiptamiðill tekið miklum breytingum. 

Sigurför spjaldtölvunnar á meðal allra aldurshópa er gott dæmi um hvernig notendavæn 

og aðlaðandi hönnun getur vakið áhuga og sýnir jafnframt fram á að það er ekki 

endilega þörf á sérstakri tölvu fyrir aldraða. Í raun hafa margir aldraðir mikinn áhuga á 

tölvum og þá sérstaklega möguleikum internetsins, en missa oft kjarkinn sökum flókins 

tölvubúnaðar (Wandke o.fl., 2012). 

Þriðja mýtan er sú að aldraðir séu meðvitaðir um upplýsinga- og samskiptatækni en 

telji tölvur gagnslausar og ónauðsynlegar fyrir sig (Wandke o.fl., 2012). Þar af leiðandi sé 

óþarfi að eyða púðri í þetta málefni. Staðreyndin er sú að þrátt fyrir að til séu margir 

virkir tölvunotendur á meðal aldraðra, hefur stór hluti þeirra ekki mikla tölvuþekkingu 

og gerir sér ekki grein fyrir hvernig tölvur geti nýst þeim í daglegu lífi. Aldraðir telja 

tölvur hvorki gagnslausar né ónauðsynlegar, heldur þvert á móti. Helsta ástæða þess að 

eldra fólk ákveður að notfæra sér tölvur er einmitt notagildi þeirra (Wandke o.fl., 2012).  

Fjórða mýtan er sú að það sé helst skortur á líkamlegri færni sem er öldruðum til 

trafala þegar kemur að tölvunotkun þeirra og að þennan vanda megi leysa með því að 

hanna sérstakt notendaviðmót fyrir aldraða (Wandke o.fl., 2012). Í þessari mýtu leynist 

vissulega sannleikskorn, með hækkandi aldri aukast líkurnar á skertri hreyfigetu og 

versnandi sjón (Fisk, Rogers, Charness, Czaja og Sharit, 2009). Það þarf að aðlaga 

tæknina að mannlegum vandamálum, ekki manneskjurnar að þeim tæknilegu. 

Snertiskjár eru dæmi um lausn á þessum vanda (Fisk o.fl., 2009), en þeir krefjast mun 

minni samhæfingar milli handa og augna en notkun á mús og bendli, auk þess sem 

auðvelt er að stækka efnið á skjánum sem auðveldar lestur á texta. Þrátt fyrir að líkurnar 

á því að líkamleg færni minnki með aldrinum má að einhverju leiti vega upp á móti 

vanda aldraðra við tölvunotkun með viðeigandi hönnun (Wandke o.fl., 2012). 

Fimmta mýtan er sú að aldraða skorti grunnþekkingu til tölvunotkunar og þekki ekki 

orðfærið (Poynton, 2005; Sengpiel, 2011; Wandke o.fl., 2012). Orð eins og skrá, vafri, 

hlekkur og niðurhal séu þeim ókunnug og merkingarlaus. Af þessum sökum sé öldruðum 

einfaldlega ekki fært að skilja hvernig tölvur virki. Upplýsinga- og samskiptatækni virðist 

oft á tíðum flókin fyrir aldraða. Fjölmargar ónauðsynlegar aðgerðir eru aðgengilegar og 

sýnilegar á meðan sumar þeirra nauðsynlegri virðast faldar í valmyndum (Wandke o.fl., 

2012). Einnig virðast aldraðir oft eiga í erfiðleikum með tölvulæsi auk þess sem sjónrænt 

áreiti getur valdið þeim vandræðum. Stærsti hluti aldraðra gæti þó nýtt sér upplýsinga- 

og samskiptatækni ef hún væri ekki hönnuð af yngra fólki, fyrir ungt fólk eins og raunin 

er í dag. Aldraðir gætu frekar nýtt sér tæknina ef hún væri hönnuð með þarfir þeirra í 

huga til jafns við þarfir þeirra sem yngri eru. Jafnvel má líta á það sem hönnunargalla 

geti aldraðir ekki nýtt sér tæknina (Wandke o.fl., 2012). 

Sjötta mýtan er sú að vandinn sé fólginn í því að aldraðir læri ekki á nýja 

samskiptatækni. Þeir hafi hvorki hvata né vitræna getu til að læra á tölvur (Wandke o.fl., 

2012). Margir trúa þessu, en staðreyndin er sú að lærdómsferlið er öðruvísi hjá 

öldruðum og því þarf að nota aðrar aðferðir (Schmiedek, Lövden og Lindenberger, 

2010). Þeim hefur yfirleitt reynst betur að fá leiðsögn en að prófa sig áfram (Wandke 

o.fl., 2012). Það getur reynst vandkvæðum bundið að sannfæra aldraða um að tileinka 

sér nýjungar í upplýsinga- og samskiptatækni. Það getur einnig reynst þeim erfiðara en 

öðrum aldurshópum að tileinka sér þær. Þrátt fyrir það er viljinn og getan fyrir hendi og 

því þarf að hvetja hönnuði til að taka þarfir aldraðra með í reikninginn við störf sín. Þeir 

sem eru ábyrgir fyrir þróun og hönnun á gagnvirkri upplýsinga- og samskiptatækni bera 

einnig ábyrgð á að hún sé aðgengileg öllum aldurshópum. Þetta er áskorun, en vel 

mögulegt (Wandke o.fl., 2012). 

4.2 UST-þarfir aldraðra 

Við þróun og innleiðingu á tækninýjungum fyrir aldraða hefur áhersla verið lögð á að 

bæta heilsu þeirra, velferð og lífsgæði, en þarfir og þrár notenda hafa ekki verið greindar 

nægilega (Thielke o.fl., 2012). Möguleikar tækninnar til þess að hafa jákvæð áhrif á líf 

fólks og styðja við að það geti notið þeirra þátta sem gera lífið þess virði að lifa því eru til 

staðar. Allt bendir til þess að með aðstoð tækninnar geti fólk tekið þátt í athöfnum sem 

eru spennandi, örvandi, ánægjulegar og skemmtilegar (Astell, 2013). 

Samkvæmt þarfapýramída Maslows leitast fólk við að uppfylla stighækkandi þarfir; 

fyrsta þrepið eru lífeðlisfræðilegar grunnþarfir, annað þrepið er þörfin fyrir öryggi, þriðja 

þrepið er þörfin fyrir kærleika og að tilheyra, fjórða þrepið þörfin fyrir virðingu og 

fimmta og síðasta þrepið er þörfin fyrir sjálfsbirtingu (Maslow, 1943). Thielke og fleiri 

hafa bent á að upplýsinga- og samskiptatækni getur mögulega mætt þörfum á hverju 

þessara þrepa, en því hefur verið ábótavant að litið sé til þarfa væntanlegra notenda við 

hönnun og framleiðslu á slíkum lausnum. Með því að líta til þarfapýramídans er hægt að 

gera rannsóknar- og þróunarstörf, framleiðslu og notkun aldraðra á tækni markvissari. 

Sérstaklega þarf að gæta að því að tæknin hafi ekki neikvæð áhrif á virðingu eldra fólks 

með því að draga úr sjálfstæði þess (Thielke o.fl., 2012). Þörfin fyrir öryggi er sett fram 

sem ein af grunnþörfunum, næst á eftir lífeðlisfræðilegum þörfum. Því er ekki að furða 

að áhersla hafi að miklu leiti verið lögð á öryggi einstaklinga í rannsóknum (Astell, 2013). 

Kenningar Maslows beina sjónum þó ekki síður að flóknari sálfræðilegum þörfum eins 

og þörfina fyrir félagsskap og ást, þörfina fyrir sjálfsvirðingu og virðingu annarra og 

þörfina fyrir sjálfsbirtingu. Kenningar hans grundvallast á að líta á einstaklinginn sem 

heild innan þess umhverfis sem hann þrífst í og áhersla er lögð á að bera kennsl á og 

kanna þær þarfir manna sem eru umfram grunnþarfirnar (Maslow, 1943; Astell, 2013).  

Áhrifa kenninga Maslows hefur víða orðið vart í fræðimennsku síðustu áratugi, en 

þó virðist áhrifanna ekki hafa gætt í miklum mæli gagnvart öldruðum og þá sérstaklega 

gagnvart því að mæta þörfum fólks um ánægjuleg og árangursrík efri ár. Þetta á ekki síst 

við þegar kemur að þróun tæknilegra lausna, þar sem áherslan hefur að miklu leiti verið 

á öryggi aldraðra (Astell, 2013). Því hefur verið velt upp hvort ástæðan sé sú að talið sé 

að aldraðir hafi ekki sömu sálfræðilegu þarfir og þeir sem yngri eru eða hvort 

sálfræðilegar þarfir aldraðra teljist hreinlega ekki eins mikilvægar og því sé látið duga að 

leggja áherslu á grunnþarfir þeirra. Það er engin ástæða til að ætla að þörfin fyrir t.d. 

velferð og árangur minnki með hækkandi aldri og í raun má færa rök fyrir því að 

stuðningur við fólk í átt að innihaldsríku og ánægjulegu lífi hafi forvarnargildi (Astell, 

2013). 

Þrátt fyrir að tækninýjungar geti verið öldruðum til framdráttar er ekki víst að þær 

mæti þeim þörfum sem eru einstaklingunum mikilvægastar. Rannsókn á viðhofi til 

snjallheimila sýndi t.a.m. að þeir sem hefðu mestan ávinning af því að nýta sér slíka 

tækni voru einmitt þeir sem eru ólíklegastir til að tileinka sér hana (Courtney, Demiris, 

Rantz og Skubic, 2008). 



45 

 

4.3 Áhrifaþættir á tæknisamþykkt og –notkun aldraðra 

Áhrifaþættir á tæknisamþykkt og –notkun eru fjölmargir og snúa að tækninni, 

notendunum og því hvernig þau passa saman (Davis, Bagozzi og Warshaw, 1989; 

Scherer, 2004). Þeir þættir sem hafa helst áhrif á samþykki og notkun aldraðra á tækni 

eru viðhorf þeirra til tækninnar, reynsla af henni, ávinningur og kostnaður, hönnun og 

persónubundnir þættir (Claβen, Schmidt og Wahl, 2013).  

Aldraðir hafa, þvert á það sem margir halda, almennt frekar jákvætt viðhorf til tækni 

(Czaja, Sharit, Charness, Fisk, og Rogers, 2001; Mitzner o.fl., 2010), en þeir upplifa þó 

oftar kvíða og gremju gagnvart henni en yngra fólk (Rogers og Fisk, 2010). Fólk sem fætt 

er fyrir árið 1960 ólst ekki upp við tölvutækni sem hluta af sínu daglega lífi og því hafa 

yngri kynslóðir meiri reynslu af henni. Enda virðist ungu fólki í dag tækni- og tölvunotkun 

í blóð borin, en eldra fólki oft talsverð áskorun (Claβen o.fl., 2013).  

Einn af lykil áhrifaþáttunum er skynjaður ávinningur (Melenhorst, Rogers og 

Bouwhuis, 2006) sem verður að vera meiri en væntur kostnaður. Eins verða kostirnir við 

notkunina að vega þyngra en ókostirnir sem henni fylgja (Claβen o.fl., 2013). Eldra fólk 

er ólíklegra til að tileinka sér tækninýjungar ef þær hafa ekki í för með sér tafarlaus 

jákvæð áhrif á lífsgæði þess (Day, Jutai, Woolrich og Strong, 2001).  

Hönnun hefur einnig mikil áhrif á tæknisamþykkt og –notkun aldraðra, en mikilvægt 

er að hún sé aðlaðandi og mæti um leið þörfum þeirra og getu (Blaschke, Freddolino og 

Mullen, 2009; Rogers og Fisk, 2010). Altæk hönnun (universal design) tekur mið af því að 

sem flestir geti notast við vöruna þrátt fyrir skerðingar (Preiser, 2001). Þegar hannað er 

fyrir aldraða þarf að gæta þess að hönnunareiginlekar vöru mæti sálfræðilegum þörfum 

notendanna (Rogers og Fisk, 2010). Jafnframt þarf að taka tillit til þess að aldraðir eru 

mjög fjölbreyttur hópur þegar kemur að líkamlegri og andlegri getu, þar af leiðandi 

hentar engin ein lausn alveg öllum. Í dag er lögð áhersla á það við hönnun að hafa 

væntanlega notendur með í ráðum til að ná sem bestum árangri (Vines, Clarke, Wright, 

McCarthy og Olivier, 2013; Lindsay, Jackson, Schofield og Olivier, 2012). 

Síðast en ekki síst hafa rannsóknir sýnt fram á að persónubundnir þættir hafi áhrif, 

til að mynda þarfir, óskir, geta og hæfni einstaklingsins (Kearns, Rosenberg, West og 

Applegarth, 2007; Raappana, Rauma og Melkas, 2007; Sixsmith, Gibson, Orpwood og 

Torrington, 2007). Félagslýðfræðilegar breytur hafa einnig áhrif (Marcellini, Mollenkopf, 

Spazzafumo og Ruoppila, 2000). Hátt menntunarstig og fyrri reynsla af tækni reyndust 

hafa sterkt forspárgildi varðandi jákvæð viðhorf til tækni. Kyn hafði sterkt forspárgildi 

þegar kom að viðhorfi gagnvart heimilistækum en hafði engin áhrif á viðhorf til 

upplýsinga- og samskiptatækni og búnaðar af þeim meiði (Peace o.fl., 2007). Þetta 

styðja niðurstöður rannsóknar á internetnotkun eldra fólks en þar kom í ljós að þeir sem 

eru enn á vinnumarkaði, í skrifstofustörfum, með hátt menntunarstig og hærri 

heimilistekjur eru líklegri til að vera internetnotendur en aðrir (Hogeboom, McDermott, 

Perrin, Osman og Bell-Ellison, 2010). Aldraðir sem hafa jákvætt viðhorf gagnvart tölvum 

og interneti, sjálfsöryggi varðandi tölvunotkun, lítinn tölvukvíða og eru við góða 

líkamlega heilsu og vitræna getu eru líklegri til að nota tæknina (Erickson og Johnson, 

2011).  

4.3.1 Hindranir á UST-notkun eldra fólks 

Það eru ýmsar hindranir sem hafa neikvæð áhrif á tækninotkun eldra fólks. Þær helstu 

eru skynjaður ávinningur (Mann, Belchior, Tomita og Kemp, 2005; Melenhorst, Rogers 

og Bouwhuis, 2006), skortur á áhuga og/eða hvatningu (Morris, Goodman og Brading, 

2007; Peacock og Kunemund, 2007), skortur á þekkingu og aðgengi (Peacock og 

Kunemund, 2007) og kostnaður (Mann o.fl. 2005; Carpenter og Buday, 2007). Einnig 

getur líkamleg fötlun svo sem skert sjón eða heyrn, hreyfihömlun eða erfiðleikar með 

fínhreyfingar heft notkunarmöguleika (Carpenter og Buday, 2007; Saunders 2004). 

Hluti aldraðra sér ekki tilgang í því að nýta sér internetið þar sem það myndi ekki 

hafa neitt sérstakt uppá sig að þeirra mati. Markaðssetningu á tækni er iðulega beint að 

yngri kynslóðum þar sem kapp er lagt á að kynna flókna, tæknilega eiginleika sem höfða 

ekki til eldra fólks eða henni er á hinn bóginn beint sérstaklega að veikburða eldra fólki 

sem þorri aldraðra samsvarar sig ekki við (Newell, 2008). Hönnun getur einnig hindrað 

aðgengi þar sem hún er iðulega miðuð að yngra fólki sem hefur alist upp við þessa 

tækni. Er þá til að mynda átt við smágerð tæki og flókið viðmót. Við hönnun 

tæknibúnaðar sem sérstaklega er ætlaður eldra fólki gleymist oft að huga að 

fagurfræðilega þættinum. Eldra fólk kærir sig ekki um að hafa heimili sín hlaðin af illa 

hönnuðum hlutum frekar en yngra fólk (Newell, 2008). Einnig á eldra fólk það til að vera 

smeykt við tækninýjungar. Þá hefur eldra fólk réttmætar áhyggjur af upplýsingaöryggi. 

Þessar hindranir koma í veg fyrir að margt eldra fólk notist við upplýsinga- og 

samskiptatækni til félagslegra samskipta. Eins og fram hefur komið telja mörg þeirra sig 

ekki skilja tæknina né hafa getu til að takast á við hana auk þess sem þau sjá ekki 

þörfina. Við nánari athugun hefur þó komið í ljós að eldra fólk er flest fullfært um að 

öðlast tæknifærni sé áhuginn fyrir hendi (Independent Age, e.d.).  

4.3.2 Hvatar aldraðra til UST-notkunar 

Helstu hvatar eldra fólks til að nýta sér kosti upplýsinga- og samskiptatækninnar eru 

samskipti og félagslegur stuðningur (Belchior, Tomita og Kemp, 2005; Thayer og Ray, 

2006), afþreying og skemmtun (Opalinski, 2001; Campbell, 2008) og upplýsingaleit 

(Campbell, 2008; Macias og McMillan, 2008). 

Til þess að breyta viðhorfi og kveikja áhuga eldra fólks þarf að sýna því fram á hvaða 

hag það hefur af tækninni og jafnframt veita því viðunandi þjálfun og stuðning. Þegar 

sýnt er fram á möguleikana til að tengjast fjölskyldu og vinum með einföldum hætti 

kviknar áhuginn þeirra oftar en ekki (Independent Age, e.d.).  

Ýmsar breytingar í lífi eldra fólks geta orðið þeim hvatning til að tileinka sér tæknina, 

til dæmis að fara á eftirlaun, makamissir, ef ættingjar flytja erlendis eða ný áhugamál 

(Age Concern og Help the Aged, 2009). Flestar þessara breytinga geta einnig haft í för 

með sér minnkandi félagsleg tengsl og aukið líkur á einmanaleika og þunglyndi, sem 

rennir stoðum undir að notkun upplýsinga- og samskiptatækninnar geti komið í veg fyrir 

eða dregið úr félagslegri einangrun og einmanaleika (Independent Age, e.d.).  

Niðurstöður bresku Sus-IT rannsóknarinnar sýna fram á að eftirfarandi þættir hvetja 

eldra fólk helst til að tileinka sér tæknina; viljinn til að viðhalda virkni og sjálfstæði, að 

geta átt í samskiptum við fjölskyldu og vini (sérstaklega þá sem búa fjarri), vera virkur 

þátttakandi í samfélaginu, geta leitað sér upplýsinga, aflað sér þekkingar, fylgst með 

fréttum og haldið áfram að læra og fræðast (New Dynamics of Ageing, e.d.a). 

Í sömu rannsókn kom fram að getan til þess að fara á internetið veldur því að eldra 

fólki fannst það hafa aukinn félagslegan stuðning auk þess sem það upplifði sig skarpara 

andlega, þeim fannst þau geta tekist á við áskoranir, vera gagnleg og yngri í anda (New 

Dynamics of Ageing, e.d.a). Tæknin hefur möguleika til að hjálpa eldra fólki að 

endurvekja og koma á félagslegum tengslum og taka virkan þátt í samfélaginu með 

auknu aðgengi, fræðslu og stuðningi (Independent Age, e.d.). Niðurstöður breskrar 

rannsóknar hafa sýnt fram á að eldra fólk hefur getuna og viljann til að öðlast 

tækniþekkingu og getur, rétt eins og yngra fólk, með viðeigandi stuðningi nýtt hana sér 

til framdráttar (UK online centres, 2008). Það er viðhorfið til tækninnar sem skiptir 

meira máli en aldurinn, en aldraðir eru líklegastir til þess að fylla flokk þeirra sem veita 

tækninýjungum viðnám (Independent Age, e.d.). 

4.4 Aðgengi aldraðra að upplýsingasamfélaginu 

Með aðgengi að upplýsingasamfélaginu er átt við hversu auðvelt sé fyrir almenning að 

nálgast og nota upplýsingatækni í daglegu lífi. Mikilvægt er að tryggja aðgengi allra að 

upplýsingasamfélaginu eins og frekast er unnt. Með fjölgun aldraðra hækkar hlutfall 

þeirra sem þjást af skerðingu á fínhreyfingum, heyrn eða sjón. Það sama á við um 

vitræna skerðingu (Hawthorn, 2000). 

Fram hefur komið að sökum mikillar framþróunar á þessu sviði geti orðið til ný 

tegund af félagslegum ójöfnuði á milli þeirra sem „hafa“ og „hafa ekki“ aðgang. Á hinn 

bóginn upplifa og meðtaka mismunandi kynslóðir á ólíkum stigum lífsins tækninýjungar 

með ólíkum hætti. Nauðsynlegt er að tryggja að eldra fólk geti nýtt sér þau jákvæðu 

tækifæri sem upplýsinga- og samskiptatækni hefur uppá að bjóða til að halda sjálfstæði 

sínu, hreyfanleika og félagslegri þátttöku (Peace o.fl., 2007). 

4.5 Tölvufærninámskeið 

Tölvufærninámskeið eru mikilvæg leið fyrir eldra fólk til að læra á tölvur og internet. 

Rætt var við leiðbeinendur á slíkum námskeiðum og í ljós kom að margir sem sækja þau 

skortir alla grunnþekkingu og hafa talsverðan kvíða gagnvart tölvunotkun. Þetta þarf að 

hafa í huga þegar tölvufærninámskeið fyrir eldra fólk eru sett á laggirnar (Morris o.fl., 

2007). Þjálfun og stuðningur eru sérlega mikilvægir liðir í því að hjálpa eldra fólki að 

komast yfir kvíða og byggja upp sjálfstraust þeirra gagnvart tækninni. Til þess að ná 

árangri þarf viðvarandi stuðning frá traustum aðilum auk þess sem kostnaði þarf að stilla 

í hóf. Því er mikilvægt að aðilar séu til staðar sem geti eflt eldra fólk með kennslu og 

fræðslu um þá kosti sem notkun upplýsinga- og samskiptatækninnar getur haft í för með 

sér. Með góðum stuðningi getur eldra fólk einnig orðið hluti af lausninni með 

jafningjafræðslu (Independent Age, e.d.). 



49 

 

Á Íslandi eru og hafa verið margvísleg tölvufærninámskeið í boði fyrir byrjendur sem 

og eldri borgara hjá ýmsum aðilum. Árið 2012 tók Reykjavíkurborg þátt í evrópsku 

samstarfsverkefni sem bar yfirskriftina „Rafrænar lausnir fyrir alla“ og var markmið þess 

að greiða aðgang borgaranna að upplýsingatækni. Þar sem aldraðir hafa staðið höllum 

fæti þegar kemur að tölvufærni var unnið sérstaklega með þann hóp og sett voru af stað 

gjaldfrjáls tölvunámskeið í nokkrum félagsmiðstöðvum á höfuðborgarsvæðinu 

(Reykjavíkurborg, 2012). Fyrirmyndin var sótt til námskeiða fyrir eldri borgara sem 

haldin hafa verið í félagsmiðstöðinni Hæðargarði frá árinu 2006. Á námskeiðunum 

kenna nemendur úr sjöunda bekk í grunnskólum þeim sem eldri eru á tölvur og því er 

einnig verið að efla tengsl og brúa bilið milli kynslóða (Reykjavíkurborg, 2012). Nú eru 

sambærileg námskeið í boði hjá mörgum félagsmiðstöðvum í Reykjavík 

(Reykjavíkurborg, 2014). 

Þegar kemur að tölvunámi skiptir eldra fólk mestu máli að það sé aðgengilegt, á 

viðráðanlegu verði, sniðið að þeirra þörfum og sé haldið í næsta nágrenni í öruggu og 

vinalegu umhverfi. Til þess að koma sem best til móts við þarfir eldra fólks þegar kemur 

að tölvukennslu þarf að taka tillit til þess að um fjölbreyttan hóp er að ræða 

(Damodaran, Olphert og Sandhu, 2013). 

4.6 Áframhaldandi UST-notkun  

Rannsóknin Sus-IT er samvinnuverkefni fimm breskra rannsóknarráða sem ráðist var í 

með það að leiðarljósi að finna út hvernig megi styðja við áframhaldandi notkun eldra 

fólks á upplýsingatækni til að stuðla að sjálfræði og sjálfstæði þeirra. Sífellt fleiri aldraðir 

einstaklingar notast við tölvur og internet í ýmsum tilgangi og njóta starfrænnar 

þátttöku. Hluti þeirra virðist þó ekki geta viðhaldið þessari notkun. Markmið 

rannsóknarverkefnisins var að finna út hverjar helstu áskoranir eldra fólks eru þegar 

kemur að tölvunotkun, hvaða áhrif þessar áskoranir hafa á getu og hvata til að halda 

tölvunotkun áfram og hvernig er hægt að styðja við áframhaldandi stafræna þátttöku 

þeirra (Damodaran o.fl., 2013).  

Samstarfshópurinn var þverfaglegur og samanstóð af fræðimönnum úr átta 

breskum háskólum, m.a. sérfræðingum í notendamiðaðri hönnun, sálfræði, félagsfræði, 

tölvu- og upplýsingatækni og öldrunarfræði. Eldra fólk tók virkan þátt í rannsókninni en 

yfir eitt þúsund þeirra komu að verkefninu með einhverjum hætti. Margvíslegar aðferðir 

voru notaðar í þeim tilgangi að fá eldra fólk til að taka þátt og hafa áhrif á rannsóknina, 

t.d. kannanir, vinnustofur og þróun og prófun á hugbúnaði (Damodaran o.fl., 2013).  

Hluti af verkefninu var könnun sem framkvæmd var á árunum 2009-2010 meðal 

u.þ.b. 750 einstaklinga 50 ára og eldri og þar kom í ljós að margt eldra fólk notar 

margvísleg stafræn tæki, s.s. tölvur, farsíma, spjaldtölvur og rafbækur. Stór hluti 

svarenda sagðist nota tölvu daglega eða nokkrum sinnum í viku. Niðurstöður bentu til 

þess að helstu áskoranir eldra fólks þegar kemur að tölvunotkun séu: skortur á kunnáttu 

til að leysa ákveðin verkefni eða vandamál þegar þau koma upp; að skilja „tungu“ 

tækninnar; að muna hluti eins og t.d. aðgangsorð eða skref í ferli; líkamlegir erfiðleikar, 

t.d. að notast við mús eða sjá á skjá; og að kunna ekki að taka á öryggismálum, t.d. að 

koma í veg fyrir vírusa, sprettiglugga og ruslpóst (New Dynamics of Ageing, e.d.a). 

Niðurstöður sýndu fram á að eldra fólk metur ávinninginn af tölvunotkun og 

sjálfstæðið sem henni fylgir mikils. Þau sýna því oft mikla þrautseigju til að halda í 

stafræna tengingu sína þrátt fyrir miklar hindranir. Oft vita þau ekki af og notast því ekki 

við lausnir sem styðja við aðgengi að tölvum. Þegar tölvunotkun hættir er það oftast 

stigvaxandi ferli, frekar en ákveðinn atburður og á yfirleitt rætur að rekja til ýmissa 

vandamála. Aðstoð og stuðningur eru lykilatriði þegar kemur að því að halda notkuninni 

áfram, en meira en fjórðungur þátttakenda nefndi stuðning frá öðrum sem mikilvægasta 

þáttinn til að þau gætu notast við tölvur. Aðstoð og stuðningur er í flestum tilfellum 

veittur óformlega af hendi fjölskyldu og vina (New Dynamics of Ageing, e.d.a). 

Samkvæmt niðurstöðum áðurnefndrar könnunar notuðust nánast allir 50 ára og 

eldri við a.m.k. eitt stafrænt tæki, um þriðjungur þeirra við 2-5 tæki og tveir þriðju við 6-

10 tæki. Hátt í 90% þátttakenda notuðust við farsíma og nær 70% við tölvur. Sjálfsöryggi 

þátttakenda varðandi tækninotkun var mismikið. Flestir voru mjög öruggir þegar kom að 

notkun tækja eins og geislaspilara og sjónvarps og treystu sér vel til að notast við 

einfaldari virkni farsíma. Sjálfsöryggið var minna þegar kom að flóknari virkni farsíma 

eins og að fara á internetið. Flestir tölvunotendur höfðu sjálfstraust til þess að vafra um 

internetið og notast við ritvinnsluforrit, en skorti það þegar kom að þáttum eins og 

Skype eða annarri nýrri tækni. Þrátt fyrir mismikið sjálfstraust litu margir þátttakendur á 

tölvur og internet sem mikilvægan og jafnvel nauðsynlegan hluta af lífi sínu (New 

Dynamics of Ageing, e.d.a).  

Unnin var framhaldskönnun í Sus-IT rannsókninni á árunum 2011-2012 þar sem 

skilyrði var að þátttakendur væru tölvunotendur 50 ára og eldri. Í ljós kom að 71% þeirra 

notuðust við borðtölvu daglega eða nokkrum sinnum í viku. Niðurstöður sýndu einnig 

fram á að þrátt fyrir að aðeins lítill hluti þeirra hafi á þeim tíma notast við spjaldtölvur 

(9%) eða farsíma (9%) til að fara á internetið þá gerði meirihluti þeirra það daglega eða 

nokkrum sinnum í viku, eða 57% og 76%. Margir þátttakendur nefndu að þeir hefðu 

ávinning af stafrænni þátttöku og þá sérstaklega félagslegan í formi samskipta við 

ættingja og vini óháð færni eða fjarlægðum (Damodaran o.fl., 2013). 

Í þessari könnun voru helstu áskoranir sem nefndar voru varðandi UST-notkun 

tengdar líkamlegri færni, vitrænni getu, stuðningi, tæknilegum breytingum og 

tæknilegum örðugleikum. Áhugaverður munur kom í ljós hvað varðar raunverulegar 

ástæður þess að eldra fólk hættir að notast við tölvur og hvaða ástæður þau telji að 

muni verða fyrir því að þau hætti. Tölfræðin sýnir að helsta ástæða þess að fólk hættir 

að notast við tölvur er vegna stoðkerfisvanda, en eldra fólk telur líklegast að vandamál 

tengd sjón verði til þess að þau láti af tölvunotkun (Damodaran o.fl., 2013). 

Í sömu könnun voru þátttakendur spurðir út í tölvunám og –stuðning, bæði hvernig 

þeim málum hafi verið háttað og hvernig þeir myndu vilja hafa það. Meirihlutinn, eða 

54%, hafði lært sjálfur á tölvur, 40% hafði lært af yngri kynslóðum eða jafningjum og 

47% höfðu farið á tölvunámskeið (Damodaran o.fl., 2013). Þátttakendur treystu að 

miklu leiti á stuðning fjölskyldu og vina, bæði við að læra á tölvur og til að leysa 

vandamál þeim tengd. Um fjórðungur þátttakenda nefndi mannlegan stuðning og 

hvatningu sem mikilvægasta liðinn í að geta notað tæknina með góðu móti (Damodaran 

o.fl., 2013). 

Líkamlegar, sálfræðilegar og félagslegar breytingar tengdar öldrun geta haft áhrif á 

getu eldra fólks til að viðhalda stafrænni þátttöku. Þegar eldra fólk þarf að gefa 

tölvunotkun upp á bátinn geta afleiðingarnar verið alvarlegar hvað varðar velferð og 

sjálfstæði þess, auk þess sem þátttöku þeirra í samfélaginu er ógnað þar sem opinberir 

aðilar og aðrir þjónustuveitendur notast við internetið í síauknum mæli. Eldra fólk telur 

aðstoð og hvatningu annarra, svo sem ættingja, vina og leiðbeinenda, besta stuðninginn 

til að viðahalda stafrænni þátttöku sinni (Damodaran o.fl., 2013). 

Til þess að ná árangri þurfa upplýsinga- og samskiptatækni vörur meðal annars að 

vera notendavænar, aðgengilegar og nothæfar, það þarf að vera hægt að aðlaga þær að 

þörfum notandans auk þess sem uppfærsla og stýring þarf að vera auðveld. Þessir 

þættir eru sérstaklega mikilvægir þegar kemur að eldri tölvunotendum sem margir glíma 

við aldurstengdar skerðingar (New Dynamics of Ageing, e.d.b). 

Niðurstöður verkefnisins leiddu í ljós að margt eldra fólk leggur mikið á sig til að 

halda tölvunotkun áfram þrátt fyrir hindranir þar sem þau eru meðvituð um tengsl 

félagslegrar þátttöku og stafrænnar þátttöku. Eldri tölvunotendur virðast margir kjósa 

að tölvunotkun þeirra sé félagslegt ferli þar sem þekkingu og reynslu er deilt, sambönd 

ræktuð og samskipta notið, oft á milli kynslóða, þannig sé áhugamálum sinnt og 

tæknileg vandamál leyst. Lykilatriði til þess að stuðla að áframhaldandi stafrænni 

þátttöku eldra fólks er aðgangur að aðstoð og stuðningi og viðunandi hönnun vél- og 

hugbúnaðar (New Dynamics of Ageing, e.d.c). 

5 Tækjaeign og tækninotkun kynslóðanna 

Fólk er best í stakk búið til að þróa með sér nýja líkamlega, andlega og félagslega færni á 

mótunarárunum, frá fæðingu og til um það bil þrítugs. Ungt fólk á því tiltölulega auðvelt 

með að þróa með sér nýja færni, en eldra fólk þarf oft og tíðum að horfa framhjá og 

byggja ofan á fyrirliggjandi færni, sem er ekki alltaf auðvelt (Bouma o.fl., 2007). Því er 

eldra fólk oft verr í stakk búið þegar kemur að tækninýjungum, sérstaklega ef þau hafa 

ekki þurft að tileinka sér svipaða færni áður í sínu daglega lífi (Czaja o.fl., 2006; Bouma 

o.fl., 2007). Á síðustu áratugum hafa orðið miklar breytingar þegar kemur að tækifærum 

fólks til að ganga menntaveginn, en margt fólk sem er aldrað í dag hafði takmörkuð 

tækifæri til þess, sem hefur áhrif á þennan kynslóðabundna mun. Eldri kynslóðir hafa því 

verið seinni til að tileinka sér nýjungar í upplýsinga- og samskiptatækni en þær yngri. 

Internetið, tölvupóstur, leitarvélar, samfélagsmiðlar, stafrænar myndavélar og farsímar 

eru hlutir sem yngri kynslóðir taka sem sjálfsögðum hlut, en eldri kynslóðir eru einnig í 

síauknum mæli að tileinka sér (Bouma o.fl., 2007). Þannig hafa ákveðin tæki náð 

vinsældum þvert á kynslóðir (Zickuhr, 2011).  

Þessi kafli fjallar um tækjaeign og tækninotkun kynslóðanna. Fjallað er um 

farsímaeign og notkun á þeim, því næst tölvur, internetið og samfélagsmiðla. Í lokin er 

fjallað um tölvuleiki og möguleika þeirra til heilaþjálfunar. 

5.1 Farsímar 

Samkvæmt könnun frá árinu 2011 sem framkvæmd var í Bandaríkjunum af Pew 

rannsóknarmiðstöðinni (Pew Research Center) má sjá að meirihluti fullorðins fólks á 

farsíma. Yngri kynslóðir nota farsíma til fjölbreyttari hluta en þær eldri, til dæmis til að 

fara á netið, lesa og senda tölvupóst, hlusta á tónlist, spila tölvuleiki og horfa á 

myndbönd. Sé litið nánar á niðurstöður áðurnefndrar könnunar má sjá að farsímaeign á 

meðal 18 ára og eldri var 85% í heild. Farsímaeign var algengust á meðal yngstu 

kynslóðarinnar og fór hlutfallslega minnkandi milli kynslóða. Aðeins 48% elstu 

kynslóðarinnar, 75 ára og eldri, áttu farsíma (Zickuhr, 2011).  

Farsímar gegna lykilhlutverki í upplýsinga- og samskiptatækni í dag. Þeir gera 

einstaklingum ekki aðeins kleift að hafa samband við vini, ættingja, fyrirtæki og 

stofnanir símleiðis, heldur hafa í honum sameinast önnur tæki og tækni. Með farsímum í 

dag er t.d. hægt að senda sms, taka ljósmyndir og myndbönd, hlusta á tónlist og fara á 

internetið (Martinez-Pecino og Lera, 2012).  

Í rannsókn á þekkingu og notkun eldri borgara á farsímum og ávinning þeirra af 

notkuninni kom í ljós að farsímaeign og –notkun stækkaði ekki félagslegt net þeirra, en 

veitti þeim aukinn félagslegan stuðning, öryggiskennd, frelsistilfinningu og sjálfstæði 

(Martinez-Pecino og Lera, 2012). Fram kom að helsta notkun eldra fólks á farsímum var í 

þeim tilgangi að hafa samband við ættingja sína. Niðurstöður leiddu einnig í ljós að eldra 

fólk notar farsíma helst í þeim tilgangi að hringja símtöl og kanna hvað tímanum líður, 

en nýtir aðra kosti þeirra í mun minna mæli (Martinez-Pecino og Lera, 2012).  

Heimasíminn er í mörgum tilfellum helsta leið aldraðra til að hafa samband við 

fjölskyldu og vini og margir þeirra líta frekar á farsíma sem öryggistæki heldur en 

samskiptatæki (Quadrello o.fl., 2005). Vægi farsímans til persónulegra samskipta hefur 

þó aukist verulega á undanförnum árum á meðal aldraðra. Rannsóknir á samskiptum 

aldraðra og barnabarna þeirra leiddu til að mynda í ljós að smáskilaboð voru jafn 

mikilvæg báðum hópum, sem er sérlega áhugaverð niðurstaða hvað þá eldri varðar. 

Samskipti augliti til auglitis voru eftir sem áður algengasti samskiptamátinn og því næst 

heimasíminn. En af þeim sem áttu farsíma og tölvur notaðist hluti við sms og tölvupóst 

til að eiga samskipti við barnabörn sín. (Quadrello o.fl., 2005).  

Eldra fólk er í auknum mæli að tileinka sér sms til að halda sambandi við vini og 

vandamenn. Oft hefur verið talað um að eldra fólk hafi ekki tileinkað sér 

farsímatæknina, en rannsóknir hafa brotið þessar staðalmyndir á bak aftur, enda hefur 

notkun farsíma stóraukist á meðal 60 ára og eldri á nýliðnum árum (Plaza, Martín, 

Martin og Medrano, 2011). Þróunin með farsímana er svipuð og með tölvurnar og 

internetið, það er að verða algengara að aldraðir tileinki sér tæknina og reyndar er 

algengara að aldraðir notist við farsíma en tölvur og internet. Það er ekki langt síðan að 

viðhorf aldraðra til farsíma voru að mörgu leiti neikvæð, en þau hafa breyst. Aldraðir, 

eins og aðrir, sætta sig við og tileinka sér tæknina þegar hún mætir þörfum þeirra og 

væntingum (Plaza, Martín, Martin og Medrano, 2011).  

5.2 Tölvur 

Samkvæmt niðurstöðum rannsóknar Pew rannsóknarmiðstöðvarinnar sem framkvæmd 

var í Bandaríkjunum árið 2011 var borðtölvueign 59% meðal allra 18 ára og eldri, en 

aðeins 28% einstaklinga 75 ára og eldri áttu borðtölvur (Zickuhr, 2011). 

Fartölvueign á meðal fullorðinna einstaklinga var 52% í heildina, en þó aðeins 10% á 

meðal einstaklinga 75 ára og eldri. Þess ber að geta að alls áttu 76% allra 18 ára og eldri 

annað hvort borðtölvu, fartölvu eða hvoru tveggja (Zickuhr, 2011).  

Spjaldtölvueign á meðal þátttakenda var ekki nema 4% árið 2011. Spjaldtölvur eru 

tiltölulega nýjar á markaði og höfðu þegar könnunin var framkvæmd ekki náð mikilli 

útbreiðslu hjá nokkurri kynslóð (Zickuhr, 2011).  

Leikjatölvueign á meðal 18 ára og eldri var 42%, en þó aðeins 3% meðal einstaklinga 

75 ára og eldri (Zickuhr, 2011). 

Samkvæmt könnuninni er tölvueign nokkuð almenn, en það eru meðlimir elstu 

kynslóðanna sem eru ólíklegastir til að eiga allar gerðir þeirra. Til þess að geta nýtt sér 

upplýsinga- og samskiptatækni til að styrkja tengsl við yngri kynslóðir þarf að eiga og 

kunna á tækin og tólin, en ljóst er að það hallar verulega á elstu kynslóðina þegar kemur 

að tækjaeign (Zickuhr, 2011).  

5.3 Internetið  

Aldraðir nota internetið til að mynda til að vera í tengslum við fjölskyldu og vini, taka 

þátt í áhugamálum, afla sér upplýsinga, taka þátt í hagsmunahópum, auka persónulega 

stjórn og vera andlega virkir. Aldraðir sem taka þátt í hópum á netinu uppskera 

félagslegan styrk og félagsskap og finna síður fyrir streitu. Stuðningsnet á internetinu 

veita öldruðum tækifæri til að leita stuðnings meðal breiðari hóps sem tengist þeim ekki 

fjölskylduböndum (Savundranayagam og Ryan, 2008).  

Í rannsókn á internetnotkun og félagslegum tengslum fólks 50 ára og eldra kom í ljós 

að enginn munur var á fjölda náinna sambanda eða trúnaðarvina internetnotenda og 

annarra. Niðurstöður sýndu þó fram á að internetnotendur áttu oftar í samskiptum við 

fjölskyldu og vini, en tíðni samskipta hefur áhrif á gæði félagslegra tengsla (Hogeboom 

o.fl., 2010). Þetta styður við niðurstöður fyrri rannsókna að internetnotkun geti styrkt 

félagsleg tengsl, sem hefur jákvæð áhrif á streitu, dregur úr þunglyndi og er 

heilsueflandi. Niðurstöður rannsóknarinnar sýndu einnig fram á að internetnotendur 

voru líklegri til að taka þátt í skipulagðri starfsemi eða klúbbum en þeir sem ekki nota 

internetið (Hogeboom o.fl., 2010), sem styður við fyrri rannsóknir sem sýnt hafa að 

internetnotkun hafi jákvæð áhrif á samfélagslega þátttöku (Hogeboom o.fl., 2010).  

Í rannsókn sem gerð var á internet notkun 55 ára og eldri í Bretlandi var tilvist gráu 

gjárinnar staðfest. Margt eldra fólk verður af þeim tækifærum sem felast í tölvu- og 

internetnotkun, en hún getur aukið félagslega virkni og viðhaldið sjálfstæði þeirra 

(Morris o.fl., 2007). Niðurstöður sýndu fram á að internetnotkun leiddi til aukinna 

lífsgæða eldra fólks. Meirihluti þátttakenda hélt því fram að notkun internetsins hefði 

haft jákvæð áhrif á líf þeirra og að þeir myndu sakna þess ef internetsins nyti ekki lengur 

við. Átti þetta jafnt við um þá elstu og yngstu meðal þátttakenda. Þetta bendir til þess 

að jafnvel þó að þeir sem eldri eru noti internetið í minna mæli en þeir yngri þá kunni 

þeir jafn vel að meta að hafa aðgang að því (Morris o.fl., 2007).  

Rannsóknir hafa sýnt fram á jákvæð tengsl á milli tölvunotkunar og sálrænnar 

velferðar aldraðra (Erickson og Johnson, 2011; Richter, Bannier, Glott, Marquard og 

Schwarze, 2013). Aldraðir tölvunotendur eru ánægðari og hafa jákvæðari viðhorf til þess 

að eldast en þeir sem ekki nota tölvur. Tenging hefur einnig fundist á milli notkunar 

internetsins til samskipta og félagslegrar velferðar aldraðra, til að mynda hvað 

félagslegan stuðning varðar. Í rannsókn á meðal aldraðra internetnotenda kom í ljós að 

þeir sem tóku reglulega þátt í netsamfélögum af einhverju tagi voru ánægðari en þeir 

sem tóku sjaldnar þátt. Einnig hefur komið í ljós að notkun á internetinu til samskipta 

hefur þau áhrif að aldraðir verði síður einmana. Samkvæmt rannsóknum hefur tölvu- og 

internetnotkun aldraðra jákvæð áhrif á félagslegan stuðning, viðhorf til öldrunar, 

lífsánægju, sjálfstjórn, þunglyndi og einmanaleika (Erickson og Johnson, 2011; Richter, 

Bannier, Glott, Marquard og Schwarze, 2013). Þess ber að geta að ekki hafa allar 

rannsóknir sýnt fram á bein tengsl milli tölvu- og internetnotkunar og líkamlegrar, 

tilfinningalegrar og sálrænnar velferðar, þó vissulega bendi flestar rannsóknir til þess að 

aldraðir sem nota internetið til samskipta njóti aukinnar félagslegrar velferðar, 

félagslegs stuðnings, eigi ríkari félagsauð og séu síður einmana. Niðurstöður hollenskrar 

rannsóknar á áhrifum þjálfunar á tölvur og internet á velferð og lífsgæði aldraðra við 

góða heilsu sýndu til að mynda hvorki fram á jákvæð né neikvæð áhrif á daglega virkni, 

velferð eða tengslanet þeirra (Slegers, van Boxtel og Jolles, 2008). 

5.3.1 Samfélagsmiðlar 

Samkvæmt könnun Pew rannsóknarmiðstöðvarinnar á notkun fullorðinna (18 ára og 

eldri) internetnotenda í Bandaríkjunum á samfélagsmiðlum notuðu 73% þeirra þá árið 

2013. Niðurstöður sýndu fram á að því eldri sem internetnotendur eru, því ólíklegri eru 

þeir til að nota samfélagsmiðla. Þó mældust 45% internetnotenda 65 ára og eldri 

notendur slíkra miðla (Duggan og Smith, 2013).  

Til eru margir samfélagmiðlar en þeir vinsælustu í dag eru Instagram, Twitter, 

Pinterest, LinkedIn og Facebook. Í áðurnefndri könnun frá árinu 2013 reyndust 17% 

internetnotenda vera virkir á Instagram, 18% á Twitter, 21% á Pinterest, 22% á LinkedIn 

og 71% á Facebook. Sammerkt var með öllum samfélagsmiðlunum sem hér eru nefndir 

að notendum fækkaði verulega á meðal eldri internetnotenda. Þó reyndust 45% 

internetnotenda 65 ára og eldri vera Facebook notendur (Duggan og Smith, 2013). 

Gerð var könnun á því árið 2011 af Pew rannsóknarmiðstöðinni í hvaða tilgangi fólk 

notar samfélagsmiðla. Rúmlega tveir þriðju hlutar notenda segja tilganginn vera að 

halda tengslum við núverandi vini og fjölskyldumeðlimi og um helmingur að endurvekja 

tengslin við gamla vini sem þeir hafa misst samband við. Ekki nema 9% lögðu megin 

áherslu á að eignast nýja vini og aðeins 3% notuðust aðallega við samfélagsmiðla í 

makaleit (Smith, 2011).  

Forsendur fyrir notkun á samfélagsmiðlum eru geta til að notast við tölvur eða 

önnur internettengd tæki og tileinka sér notkun þeirra sem og samfélagsmiðla. Til 

dæmis þarf að skilja og samþykkja notendaskilmála og gera sér grein fyrir hvaða rétt 

samfélagsmiðlarnir áskilja sér varðandi notkun og dreifingu á persónulegum gögnum. 

Margir aldraðir kljást við skerðingar sem geta hindrað notkun þeirra á samfélagsmiðlum 

án aðstoðar (Leist, 2013).  

Fjarlægðir, skert hreyfigeta og tímafrekar skyldur eru allt þættir sem geta hindrað 

aldraða í því að uppfylla þörf sína fyrir félagsleg samskipti. Samfélagsmiðlar geta 

mögulega vegið upp á móti þessum hindrunum þar sem þar er vettvangur til 

félagslegrar þátttöku óháð staðsetningu eða tíma (Leist, 2013). Helsta hindrun fyrir 



58 

aldraða til að notast við samfélagsmiðla er ferlið við að fá aðgang að þeim. Vel hefur 

reynst að fá aðstoð frá reyndari notendum sem geta til að mynda kynnt fyrir nýliðanum 

reglur, skilmála og aðra mikilvæga þætti. Einnig getur flækjustig vefsins talist hindrun, 

þar er úr mörgu að velja sem getur verið yfirþyrmandi fyrir nýja notendur. Aðlaga þarf 

samfélagsmiðla að þörfum ólíkra hópa, en gæta þarf að því að ekki sé litið á aldraða sem 

kvíðna, tortryggna, veikbyggða og óvirka, heldur virka og skapandi einstaklinga sem hafa 

stjórn á því hvernig þeir nýta internetið (Leist, 2013).  

Helsti hvatinn fyrir aldraða til að notast við samfélagsmiðla eru ánægjan sem því 

fylgir, að eiga í félagslegum samskiptum og að veita og fá félagslegan stuðning. Á 

samfélagmiðum geta notendur unnið bug á einmanaleika og fengið nýjar fréttir af vinum 

og ættingjum. Félagslegur stuðningur á samfélagsmiðlum er sérlega mikilvægur þegar 

hann kemur frá fólki með líkan bakgrunn eða reynsluheim, t.d. hvað varðar þunglyndi, 

krabbamein, alkóhólisma eða umönnun (Leist, 2013). Þegar fólk stendur frammi fyrir 

miklum erfiðleikum eða breytingum í lífi sínu kýs það þó stuðning sem veittur er augliti 

til auglitis fram yfir stuðning sem fæst með notkun upplýsinga- og samskiptatækni 

(Lewandowski, Rosenberg, Parks og Siegel, 2011). 

Ekki er mikið vitað um mögulegar neikvæðar afleiðingar hvað varðar notkun 

aldraðra á samfélagsmiðlum. Ýmsir neikvæðir þættir hafa þó verið nefndir varðandi 

samfélagsmiðla almennt, t.a.m. möguleikinn á því að tileinka sér skaðlegar upplýsingar 

sem aðrir deila, hættuleg hegðun annarra og misnotkun á persónuupplýsingum í 

glæpsamlegum tilgangi. Bent hefur verið á að þörf er fyrir umræðu varðandi vitræna 

skerðingu, internetnotkun og samfélagsmiðla (Leist, 2013). Það getur haft neikvæð áhrif 

að flestir notendur samfélagsmiðla sýni sig og sitt líf í jákvæðu ljósi og deili aðallega 

jákvæðum upplýsingum á samfélagsmiðlum, sem getur valdið því að þeir sem verja 

miklum tíma á slíkum miðlum upplifa að aðrir séu hamingjusamari og eigi betra líf en 

þeir (Chou og Edge, 2012). Önnur neikvæð hlið á samfélagsmiðlum sem þekkt er meðal 

yngri kynslóða er rafrænt einelti, þar sem einstaklingar eru særðir eða niðurlægðir af 

öðrum. Með aukinni notkun aldraðra á samfélagsmiðlum má gera ráð fyrir að þeir geti 

einnig orðið fórnarlömb slíks eineltis (Leist, 2013).  

Notkun eldra fólks á samfélagsmiðlum og áhrif hennar á velferð og félagslega 

þátttöku þess er frekar nýtilkomið rannsóknarefni. Nýlegar rannsóknir hafa sýnt fram á 

að þeir sem notast helst við slíka miðla eru oftast vel félagslega tengdir fyrir. Ekki hefur 

tekist að sýna fram á notkun á samfélagsmiðlum og auknum lífsgæðum (Lewandowski 

o.fl., 2011).  

Þróun samfélagsmiðla er að umbylta félagslífi fólks. Samfélagsmiðlar eru góður 

vettvangur til að tengja kynslóðir saman, enda ekki víða annarsstaðar sem börn, 

unglingar, meðlimir samlokukynslóðarinnar, afar og ömmur, vinir og nágrannar mætast 

og eiga í samskiptum (Madden, 2010).  

5.4 Tölvuleikir 

Öldruðum tölvu- og internetnotendum fjölgar stöðugt en það endurspeglast ekki í 

tölvuleikjaframboði. Rannsókn og þróun á tölvuleikjum fyrir eldra fólk hefur verið sett 

nánast alfarið undir hatt öldrunartæknifræðinnar, en tölvuleikir fyrir aldraða þurfa ekki 

að einskorðast við leiki sem hafa meðferðargildi (Davis, Vetere, Gibbs og Francis, 2012). 

Þegar leikir eru hannaðir sérstaklega með eldri spilara (gamers) í huga er mikilvægt að 

taka tillit til mögulegra aldurstengdra breytinga á líkamlegri og andlegri getu 

markhópsins (Holzinger, Searle og Nischelwitzer, 2007). Sýnt hefur verið fram á að eldri 

spilarar hafa flestir kynnst tölvuleikjum í gegnum störf sín, börn sín eða í kjölfar 

meiriháttar atburða eins og veikinda. Félagslega upplifa eldri spilarar í mörgum tilfellum 

gremju og neikvæðni af hendi maka, en á móti sameiginlegan grundvöll til samskipta við 

yngri kynslóðir (Quandt, Grueninger og Wimmer, 2008). 

Að spila tölvuleiki getur haft jákvæð áhrif á heilsu fólks (s.s. bætta samhæfingu 

augna og handa) sem og félagslega þáttinn þar sem margir tölvuleikir eru spilaðir við 

einn eða fleiri. Samkvæmt niðurstöðum rannsóknar frá árinu 1990 voru félagsleg 

samskipti einn helsti ávinningur aldraðra af því að spila tölvuleiki (Whitcomb, 1990).  

Nýrri verkefni hafa byggt á þessum niðurstöðum við notkun tölvuleikja til að auka 

lífsgæði eldra fólks, t.d. verkefnið Eldergames. Meirihluti þátttakenda í því verkefni 

nefndu félagsleg samskipti sem helsta ávinning þess að spila, eða 66% þeirra (Gamberini 

o.fl., 2009). Í verkefninu var sett fram sú kenning að eldra fólk, rétt eins og börn, hafi 

ávinning af því að leika sér. Hvetjandi umhverfi var þróað til að hafa áhrif á m.a. vitræna 

og félagslega getu aldraðra, sem fólst í leikjaborði og tölvuleik. Markmiðið var að auka 

stafræna þátttöku aldraðra, auðvelda samskipti milli þeirra og aðstandenda, fylgjast 

með lífsgæðum þeirra og upplýsa sérfræðinga um niðurstöður. Ennfremur var 

markmiðið að greina hnignandi vitræna getu og félagslega vanlíðan tímanlega. 

Verkefnið fékk jákvæða umsögn meðal þátttakenda (Gamberini o.fl., 2006).  

Niðurstöður í öðru verkefni, Age Invaders, voru einnig á þá leið að félagslegur 

ávinningur væri mikill (Khoo, Merritt og Cheok, 2009). Þar var markmiðið að hvetja til 

samskipta á milli kynslóða yfir internetið. Þannig geta t.d. ömmur og afar spilað 

tölvuleiki við barnabörnin sín þrátt fyrir fjarlægðir á milli þeirra. Í þessu verkefni kom 

ekki aðeins í ljós möguleikinn til að nýta internetið í auknum mæli til félagslegra 

samskipta aldraðra heldur einnig viljinn og áhuginn meðal þeirra til að tileinka sér 

tæknina (Khoo o.fl., 2009). Áhuga aldraðra á tækninni og eldmóðinn fyrir því að tileinka 

sér hana má að miklu leiti rekja til möguleikanna á auknum félagslegum samskiptum, að 

komast í samband við fólk með svipuð áhugamál og að halda sambandi við fólk sem það 

getur ekki hitt augliti til auglitis af einhverjum ástæðum (Ijsselsteijn, Nap, de Kort og 

Poels, 2007). 

Líkur eru á því að samskipti kynslóðanna verði ekki síður mikilvægari en áður 

samfara hækkandi aldri mannkyns. Rannsóknir hafa sýnt fram á að það er ekki alltaf 

samfella í þessum samskiptum (Giles, Ryan og Anas, 2008; Giles og Williams, 1994). Þeir 

sem yngri eru sjá samskiptin oft sem ófullnægjandi og vandkvæðum háð (Hummert, 

2010; Williams og Giles, 1996), en þeir sem eldri eru finnst þeir yngri líta niður á sig og 

hafa fordóma gagnvart öldruðum (Giles og Gasiorek, 2010; Giles o.fl., 2008).  

Rannsóknir hafa sýnt fram á að þátttaka ólíkra aldurshópa í ýmsum sameiginlegum 

tómstundum getur haft mikil áhrif á viðhorf á milli kynslóða (Hebblethwaite og Norris, 

2010). Viðvarandi jákvæð samskipti geta þannig haft áhrif á viðhorf milli kynslóða þegar 

þær mætast í tölvuleikjum og stuðlar að sterkari tengslum þeirra á milli (Chua, Jung, 

Lwin og Theng, 2013).  

Hröð þróun stafrænnar tækni hefur leitt til þess að sjónum hefur verið beint að 

möguleikum tölvuleikja sem samskiptamáta milli kynslóða, enda fer eldra fólki sem 

spilar tölvuleiki fjölgandi (Jung, Koay, Ng, Wong og Lee, 2009; Shubert, 2010, Theng, 

Chua og Pham, 2012). Í rannsókn þar sem kynslóðir tengdar fjölskylduböndum spiluðu 

tölvuleiki saman kom í ljós að það hafði ávinning fyrir báða aldurshópa (Voida og 

Greenberg, 2012).  

Meðal tölvuleikjaframleiðanda hefur áhugi á tölvuleikjum sem stuðla að 

samskiptum kynslóðanna aukist undanfarin ár (Trepte, Reinecke og Juechems, 2012; 

Huvila, Ek og Widén-Wulff, 2010). Tölvuleikir sem leggja áherslu á að sameina kynslóðir í 

leik eru þó fremur sjaldgæfir (Abeele og Schutter, 2010) þrátt fyrir að rannsóknir hafi 

sýnt fram á að samskipti milli þeirra eldri og yngri hafi ávinning fyrir báða aldurshópa 

(Davis o.fl., 2012). 

5.4.1 Tölvuleikir til heilaþjálfunar 

Auk félagslegs ávinnings af tölvuleikjaspilun aldraðra er sjónum í auknum mæli beint að 

möguleikum spilunar á slíkum leikjum sem mótstöðu gegn hnignun vitrænnar getu og 

jafnvel heilabilunar (Astell, 2013).  

Margir aldraðir búa við væga vitræna skerðingu (mild cognitive impairment), sem 

hefur verið skilgreind sem skerðing á að minnsta kosti einum þætti vitrænnar getu án 

nokkurra merkja um heilabilun og án teljandi hnignunar í getu við athafnir daglegs lífs 

(Luis, Loewenstein, Acevedo, Barker og Duara, 2003). Talið er að allt að fimmtungur 

fólks 65 ára og eldra búi við væga vitræna skerðingu (Petersen, 2011).  

Fullnægjandi lyf eða lækning við vitrænni skerðingu eru ekki fyrir hendi (Piau, 

Nourhashémi, Hein, Caillaud og Vellas, 2011) sem gerir það að verkum að það er enn 

mikilvægara að finna aðrar leiðir til að bæta vitræna getu eldra fólks. Það er því 

raunverulegur grundvöllur fyrir því að leita lausna á sviði upplýsinga- og 

samskiptatækninnar sem styðja við aldraða í daglegu lífi og stuðla að öruggu og 

þægilegu umhverfi fyrir þá (Sixsmith, 2013).  

Hingað til hafa rannsóknir lagt mun meiri áherslu á þarfir heilabilaðra en þeirra sem 

hafa væga vitræna skerðingu. Staðreyndin er þó sú að eldra fólk með væga vitræna 

skerðingu er betur í stakk búið til að læra á og tileinka sér tækninýjungar en þeir sem 

eru með heilabilun. Væg vitræn skerðing þróast í heilabilun í mörgum tilfellum, en það 

er þó ekki óhjákvæmileg þróun. Því er mikilvægt að þróa lausnir sem viðhalda og jafnvel 

bæta vitræna getu, gera öldruðum kleift að vera í sjálfstæðri búsetu lengur og eykur 

lífsgæði þeirra (Sixsmith, 2013). 

Heilaþjálfun hefur verið rannsökuð með tilliti til vægrar vitrænnar skerðingar. Þá 

spila aldraðir með væga vitræna skerðingu tölvuleiki til að stuðla að aukinni vitrænni 



62 

getu. Að spila tölvuleiki getur haft ávinning í för með sér fyrir fólk almennt, en fólk með 

væga vitræna skerðingu getur mögulega bætt vitræna getu sína og félagslega virkni á 

hvetjandi og skemmtilegan máta. Frekari rannsókna er þörf á áhrifum heilaþjálfunar og 

tölvuleikja á væga vitræna skerðingu, en þar leynast tækifæri til að styðja við þá sem 

þjást af henni á uppbyggilegan hátt til að takast á við verkefni hversdagsins (Sixsmith, 

2013). 

6 UST-notkun Íslendinga 

Mikill munur er á reynsluheimi þeirra kynslóða sem eru uppi í dag. Yngstu kynslóðirnar 

eru aldar upp við notkun nútíma upplýsinga- og samskiptatækni á meðan þær elstu 

þurfa að hafa fyrir því að aðlagast miklum tæknilegum breytingum í samfélaginu. (Olson, 

O´Brien, Rogers og Charness, 2011). 

 Í þessum kafla er farið yfir tölulegar upplýsingar varðandi UST-notkun íslenskra 

kynslóða, þ.e. barna og unglinga, fullorðinna og aldraðra. Einnig er horft til framtíðar 

varðandi UST-notkun næstu kynslóðar aldraðra. 

6.1 UST-notkun íslenskra barna og unglinga 

Upplýsinga- og samskiptatækni skipar í dag stóran sess í menntun æsku landsins. Einn af 

grunnþáttum í aðalnámskrám leikskóla, grunnskóla og framhaldsskóla er læsi, en undir 

þann þátt fellur m.a. stafrænt læsi, miðlamennt og miðlalæsi. Þar kemur fram að „tölvur 

og stafræn samskiptatæki teljast víða ómissandi þáttur í daglegu lífi fólks, heima jafnt 

sem á vinnustað, og þykja orðið sjálfsögð verkfæri í skólastarfi“ (Mennta- og 

menningarmálaráðuneytið, 2012, 2013, e.d.). Í aðalnámsskrá grunnskóla er upplýsinga- 

og tæknimennt jafnframt sérstakt greinasvið og eru sett fram hæfniviðmið fyrir 

nemendur í 4., 7. og 10. bekk varðandi vinnulag og vinnubrögð, upplýsingaöflun og 

úrvinnslu, tækni og búnað, sköpun og miðlun og loks siðferði og öryggismál (Mennta- og 

menningarmálaráðuneytið, 2012).  

 Í rannsókn sem framkvæmd var á meðal ungmenna á aldrinum 14-17 ára í 

nokkrum Evrópulöndum, þar á meðal Íslandi, á árunum 2011-2012 kom í ljós að 92% 

allra þátttakenda voru á að minnsta kosti einum samfélagsmiðli (t.d. Facebook). 

Samkvæmt niðurstöðum eyddu 39,4% unglinga í rannsókninni að lágmarki tveimur 

klukkustundum á dag á samskiptasíðum. Af þátttakendum spiluðu 61,8% tölvuleiki á 

internetinu (Tsitsika, Tzavela, Mavromati og EU NET ADB consortium, e.d.).  

Áætlað hefur verið að meirihluti barna í Evrópu á aldrinum 9-16 ára fari á internetið 

daglega og verji að meðaltali tæpum 90 mínútum á dag á netinu. Niðurstöður úr 

áðurnefndri rannsókn sýndu að 70% íslenskra unglinga á aldrinum 15-16 ára nota 

internetið flesta eða alla daga vikunnar. Mikill meirihluti þeirra ver meira en tveimur 

tímum á dag á netinu og rúmlega 20% þeirra meira en fjórum klukkustundum. Íslensku 

unglingarnir notuðu samkvæmt niðurstöðum internetið helst til að skoða kvikmyndir 

eða fara á YouTube (88%), fara á samfélagsmiðla (84%), sinna áhugamálum (64%), 

fylgjast með fréttum (55%), hafa samskipti á Skype eða MSN (55%), hlaða niður tónlist 

(47%), spila tölvuleiki (44%) eða við nám (40%) (Kjartan Ólafsson o.fl., e.d.).  

Unglingarnir eyða miklum tíma á samfélagsmiðlum, en um 40% þeirra sögðust verja 

tveimur tímum eða meira á þeim á virkum dögum og rúmlega helmingur, eða 51%, 

meira en þremur tímum á dag um helgar (Kjartan Ólafsson o.fl., e.d). 

6.2 UST-notkun Íslendinga á aldrinum 18-74 ára 

Hagstofa Íslands hefur gefið út samantekt á helstu niðurstöðum rannsóknar á notkun 

Íslendinga á tölvum og interneti á árinu 2013. Rannsóknin náði til einstaklinga á 

aldrinum 16-74 ára. Netnotendur (þeir sem hafa tengst internetinu á síðustu þremur 

mánuðum) reyndust 96,5% aðspurðra. Þar af tengdust 98,6% internetinu vikulega eða 

oftar. Undanfarin ár hafa netnotendur mælst flestir á Íslandi og í Noregi á meðal EES 

ríkja, en rannsóknin er framkvæmd árlega í 29 öðrum Evrópuríkjum (Hagstofa Íslands, 

2014).  

Í töflu 2 má sjá hlutfall internetnotenda eftir aldri á árunum 2003, 2010 og 2013. 

Athyglisvert er hvað mikil aukning hefur orðið á internetnotkun fólks á aldrinum 55-74 

ára (Hagstofa Íslands, e.d.).  

Tafla 2 Internetnotendur á Íslandi (Hagstofa Íslands, e.d.). 

Internetnotendur á Íslandi 

 16-24 ára 25-34 ára 35-44 ára 45-54 ára 55-64 ára 65-74 ára 

2003 96% 92% 90% 82% 58% 29% 

2010 99% 99% 99% 95% 87% 64% 

2013 100% 100% 99% 98% 95% 79% 

 

Notkun á tölvupósti sem samskiptamáta er árið 2013 orðin almenn á meðal 

internetnotenda, nær óháð aldri, eins og sjá má á töflu 3 (Hagstofa Íslands, e.d.). 

Tafla 3 Internetnotendur sem notast við tölvupóst (Hagstofa Íslands, e.d.). 

Internetnotendur sem notast við tölvupóst 

 16-24 ára 25-34 ára 35-44 ára 45-54 ára 55-64 ára 65-74 ára 

2003 89% 92% 92% 89% 87% 86% 

2010 95% 97% 96% 93% 89% 77% 

2013 97% 98% 97% 96% 92% 93% 

 

Mikil aukning hefur orðið í notkun netsímtala og/eða fjarfunda á síðustu árum. Eins 

og sjá má í töflu 4 er yngra fólk líklegra en eldra til þess að notast við þennan 

samskiptamáta (Hagstofa Íslands, e.d.). 

Tafla 4 Internetnotendur sem notast við netsímtöl/fjarfundi (Hagstofa Íslands, e.d.). 

Internetnotendur sem notast við netsímtöl/fjarfundi 

 16-24 ára 25-34 ára 35-44 ára 45-54 ára 55-64 ára 65-74 ára 

2003 7% 10% 9% 7% 8% 5% 

2010 38% 42% 32% 33% 33% 22% 

2013 74% 70% 64% 60% 48% 50% 

 

Eins og fram kemur í töflu 5 er notkun netnotenda á spjallsíðum og/eða 

spjallforritum mjög almenn hjá yngri kynslóðum. Árið 2012 er hún mest á meðal 

notenda á aldrinum 16-24 ára, eða 92%, en fer minnkandi með hækkandi aldri og nær 

lágmarki hjá elstu notendum (65-74 ára), þar sem hlutfallið mælist aðeins 28% (Hagstofa 

Íslands, e.d.). Ekki voru fyrir hendi gögn fyrir árið 2013.  

  



66 

Tafla 5 Internetnotendur sem notast við spjallsíður/spjallforrit (Hagstofa Íslands, e.d.). 

Internetnotendur sem notast við spjallsíður/spjallforrit 

 16-24 ára 25-34 ára 35-44 ára 45-54 ára 55-64 ára 65-74 ára 

2003 64% 49% 23% 15% 10% 9% 

2010 77% 70% 42% 28% 15,5% 9% 

2012 92% 84% 76% 57% 39% 28% 

 

Eins og sjá má í töflu 6 er notkun samfélagsmiðla almenn hjá yngri 

internetnotendum og meira en helmingur virkra internetnotenda á aldrinum 65-74 ára 

notast við þá (Hagstofa Íslands, e.d.). 

Tafla 6 Internetnotendur sem notast við samfélagsmiðla (Hagstofa Íslands, e.d.). 

Internetnotendur sem notast við samfélagsmiðla 

 16-24 ára 25-34 ára 35-44 ára 45-54 ára 55-64 ára 65-74 ára 

2010 92% 87% 74% 55% 45% 34% 

2013 97% 94% 84% 76% 66% 53% 

 

Sjá má á þessum tölum að internetnotendur eru almennt mjög virkir í að nýta sér þá 

samskiptamáta sem internetið hefur uppá að bjóða. Þeir eldri eru þó seinni til að 

tileinka sér nýja samskiptamáta en þeir sem yngri eru (Hagstofa Íslands, e.d.).  

6.3 UST-notkun Íslendinga á aldrinum 67-87 ára 

Í árslok 2012 var framkvæmd á vegum Reykjavíkurborgar könnun á högum eldri borgara. 

Náði könnunin til fólks á aldrinum 67-87 ára á öllu landinu (Reykjavíkurborg, 2013). Hér 

verður litið nánar á niðurstöður er varða samskipti í gegnum síma og tölvu- og 

internetnotkun. 

Þátttakendur voru spurðir „hversu oft ertu í símasambandi við börn, ættingja og 

vini?“ og samkvæmt niðurstöðum voru rúmlega helmingur þeirra í daglegu 

símasambandi við sína nánustu, um þriðjungur nokkrum sinnum í viku, 6,4% einu sinni í 

viku, en 5,8% sjaldnar eða aldrei. Þegar rýnt er í niðurstöður má sjá tengsl á milli fjölda 

þeirra sem finna fyrir einmanaleika og tíðni símasambands við börn, ættingja og vini 

(Reykjavíkurborg, 2013).  

Spurningunni „hversu oft notar þú tölvu?“ svöruðu 61,3% daglega, 8,9% nokkrum 

sinnum í viku, 4,7% vikulega, 2,3% sjaldnar en vikulega og tæplega fjórðungur, eða 

22,8%, aldrei. Samkvæmt þessum niðurstöðum nota þrír fjórðu hlutar Íslendinga á 

aldrinum 67-87 ára tölvur vikulega eða oftar. Sé rýnt nánar í niðurstöður kemur í ljós að 

með hækkandi aldri dregur úr tölvunotkun. Þó nota 56% aðspurðra á aldrinum 82-87 

ára tölvur vikulega eða oftar. Ríflega helmingur þeirra sem segjast oft vera einmana 

nota aldrei tölvur og tæpur þriðjungur þeirra sem segjast stundum vera einmana, á móti 

fimmtungi þeirra sem segjast sjaldan eða aldrei vera einmana (Reykjavíkurborg, 2013).  

Spurningin „hversu oft ferð þú á internetið?“ var lögð fyrir þá sem nota tölvur. Í ljós 

kom að 92,6% þeirra fara á internetið vikulega eða oftar og í raun fara 71,3% þeirra sem 

á annað borð nota tölvur daglega á internetið (Reykjavíkurborg, 2013). 

Eldri borgarar á Íslandi hafa margir hverjir tileinkað sér upplýsinga- og 

samskiptatæknina, en sjá má tengsl á milli UST-notkunar og einmanaleika 

(Reykjavíkurborg, 2013). 

6.4 Næsta kynslóð aldraðra og tækni 

Næsta kynslóð aldraðra, eftirstríðsára kynslóðin, náði fullorðinsaldri á tímum hagsældar 

og nýsköpunar. Í finnskri rannsókn á einstaklingum á aldrinum 50-60 ára kom í ljós að 

þessi hópur hefur tiltölulega mikla reynslu af tækninotkun og lítinn kvíða gagnvart henni 

(Niemelä-Nyrhinen, 2007).  

Það er ljóst að næsta kynslóð aldraðra mun hafa meiri tæknikunnáttu en aldraðir 

dagsins í dag. Flest kunna þau á tölvur og internet og þar sem það er tilhneiging til að 

vera lengi á vinnumarkaði er líklegt að þau tileinki sér tækninýjungar lengur en kynslóðin 

á undan gerði (Hanson, 2011). Ef tæknilegar framfarir halda áfram að vera miklar og 

hraðar næstu ár og áratugi, eins og allt bendir til, má telja líklegt að næsta kynslóð lendi 

einnig í vandræðum með tækninýjungar þar sem tækniþekking þeirra getur úrelst 

(Hanson, 2011). 

Það má ekki líta framhjá því að þrátt fyrir að næsta kynslóð muni ef til vill lifa og 

vera við betri heilsu lengur en núverandi kynslóð aldraðra er engin ástæða til að ætla að 

hnignun á vitrænni getu, skynjun og líkamlegri færni tengdar öldrun hætti. Hún getur þó 

orðið síðar á lífsleiðinni þökk sé framförum í heilbrigðisþjónustu. Og jafnt og hjá 

öldruðum einstaklingum í dag getur þetta valdið vandræðum í framtíðinni varðandi 

notendaviðmót og tækninýjungar (Hanson, 2011).  

Flest bendir til að næstu kynslóðir aldraðra verði betur staddar fjárhagslega og með 

hærra menntunarstig en fyrri kynslóðir. Þau munu að öllum líkindum hafa aukinn 

kaupmátt og vera háværari hópur sem neytendur. Aldraðir í framtíðinni munu leggja 

áherslu á hreysti, virkni, hreyfanleika, tengsl og sjálfræði. Þau munu að öllum líkindum 

gera kröfu um aðgang að internetinu, fjarlækningar og aðra tækni sem getur aukið 

sjálfstæði þeirra, lífsgæði og velferð (Morris o.fl., 2012).  

7 Öldrun, samskipti og tengsl 

Í skýrslu sem unnin var af Independent Age, breskum samtökum sem vinna gegn 

fjárhagslegri, félagslegri og upplýsingalegri fátækt aldraðra, er fjallað um eldra fólk, 

tækni og samfélag og hvaða möguleika tæknin veitir þeim til þess að endurnýja eða þróa 

félagsleg sambönd og vera virkir þátttakendur í samfélaginu. Þar eru settir fram fimm 

þættir sem hafa jákvæð áhrif á velferð í daglegu lífi. Þessir fimm þættir eru að hafa 

tengsl, vera virkur, fylgjast með, halda áfram að læra og gefa af sér. Talið er að 

upplýsinga- og samskiptatækni geti auðgað áðurnefnda fimm þætti svo lengi sem litið er 

á tæknina sem leið að takmarkinu en ekki takmarkið sjálft (Independent Age, e.d.).  

 Í þessum kafla er fjallað um samskipti og tengsl aldraðra við yngri kynslóðir, með 

og án aðstoðar UST. Einnig er fjallað sérstaklega um félagsleg tengsl aldraðra. Að lokum 

er fjallað er um íslensk sjónarmið varðandi öldrun, samskipti og tengsl. 

7.1 Samskipti og tengsl kynslóðanna 

Sterkustu tengsl sem flest eldra fólk á við fólk af öðrum kynslóðum er við börn sín og 

barnabörn. Aukið langlífi hefur í för með sér að við kynnumst og myndum tengsl við 

fleiri ættliði. Minnkandi fæðingartíðni samfara þessu hefur haft þær breytingar í för með 

sér að það eru að jafnaði færri fjölskyldumeðlimir í hverri kynslóð en fleiri kynslóðir á lífi 

á sama tíma (Hagestad, 2006).  

Í niðurstöðum íslenskrar rannsóknar á viðhorfum eldra fólks kom í ljós að skiptar 

skoðanir voru um það hvort betri tengsl væru í fjölskyldum í dag en áður. Fram kom að 

samband við börn og barnabörn mætti vera meira, en einnig kom fram að það væri ekki 

síður á ábyrgð hinna öldruðu sjálfra að hafa frumkvæðið að samskiptum og 

samverustundum. Það að rækta fjölskylduböndin geti komið í veg fyrir einangrun þeirra 

sjálfra. Í ljós kom að umgengni við barnabörn var almennt mikil og höfðu margir 

hlutverki að gegna við barnapössun (Sigurveig H. Sigurðardóttir, 2006). 

Þátttakendur álitu að samhjálp kynslóða væri mikil, en þeim var þó mikið í mun að 

halda sjálfstæði sínu sem lengst og íþyngja ekki börnum sínum. Þá kom fram að það 

hlutverk að sinna barnabörnum og „flytja vísdóm milli kynslóða” veitti fólki lífsfyllingu. 

Einnig var bent á að ekki ættu allir börn og barnabörn og það þyrfti að huga sérstaklega 

að þeim hópi (Sigurveig H. Sigurðardóttir, 2006).  

7.1.1 Samskipti aldraðra við uppkomin börn 

Tengslin milli kynslóða þurfa að þróast og aðlagast þessum breytingum á 

aldurssamsetningu þjóðfélagsins. Aldraðir foreldrar og fullorðin börn þeirra halda 

virkum tengslum hvert við annað. Merking þess að vera foreldri breytist í ellinni þar sem 

foreldrum finnst þeir bera minni ábyrgð á börnum sínum. Velferð barna er þó ávallt eitt 

helsta áhyggjuefni eldri foreldra og hafi börnin þörf fyrir aðstoð veita foreldrarnir 

stuðning (Connidis, 2010). 

Á móti veita uppkomin börn öldruðum foreldrum sínum aukinn stuðning eftir því 

sem þörfin eykst. Flest fólk lifir sjálfstæðu lífi meirihluta ævi sinnar, í mörgum tilfellum 

alla ævi. Því á hugtakið um samlokukynslóðina, sem er föst á milli tveggja krefjandi 

kynslóða, ekki við um öll börn aldraðra foreldra (Connidis, 2010). 

Þegar börn vaxa úr grasi og þau fara að bera aukna ábyrgð verður hlutverk foreldra 

þeirra minna ráðandi í lífi þeirra. Á sama hátt eru börn ekki miðpunktur tilveru aldraðra 

foreldra, þrátt fyrir að vera mikilvægur hluti hennar. Það tryggir öldruðum foreldrum til 

að mynda ekki hamingju að eiga börn (Connidis, 2010).  

Engu að síður veita aldraðir foreldrar og uppkomin börn þeirra hverju öðru 

mikilvægan stuðning. Ef hár aldur hefur í för með sér að foreldrar verði öðrum háðir 

gegna börnin mikilvægu hlutverki og veita oft ríkan tilfinningalegan stuðning auk þess að 

aðstoða foreldra sína við athafnir daglegs lífs (Sigurveig H. Sigurðardóttir, 2006). Þegar 

sambönd á milli kynslóða einkennast af sterkum tengslum reynist bæði börnum og 

foreldrum auðveldara að takast á við þær áskoranir sem geta fylgt öldrun (Merz, 

Consedine, Schulze og Schuengel, 2009).  

7.1.2 Samskipti aldraðra við barnabörn 

Það hvernig og hve sterkum böndum kynslóðir tengjast getur oltið á ýmsum þáttum, svo 

sem tæknilegum og menningarlegum breytingum, kynhlutverkum og öðrum 

hefðbundnum hlutverkum en einnig hefur aukin skilnaðatíðni og stjúptengsl haft áhrif á 

fjölskyldutengsl. Rannsóknir sýna að samskipti milli afa og ömmu og barnabarna gegna 

mikilvægu hlutverki í lífi allra hlutaðeigandi (Juliusdottir og Sigurdardottir, 2013). 



71 

 

Eldri kynslóðin veitir þeirri yngri tilfinningalegan, félagslegan og fjárhagslegan 

stuðning, sú yngri veitir þeirri eldri aðstoð í daglegu lífi. Afar og ömmur virðast hafa 

mikilvægu hlutverki að gegna og hafa mikil áhrif á líf barnabarna sinna. Sérstaklega 

mikilvægur er sá félagslegi og tilfinningalegi stuðningur sem þau veita. Barnabörn veita 

ömmu og afa einnig mikilvægan stuðning, bæði tilfinningalegan og í formi aðstoðar 

(Juliusdottir og Sigurdardottir, 2013). Í norskri rannsókn á sambandi 10-12 ára barna við 

afa sína og ömmur kom í ljós að flest þeirra töldu sig hafa lært eitthvað af þeim og mörg 

þeirra töldu jafnframt að þau hafi kennt þeim eitthvað, t.d. á tölvur og farsíma 

(Hagestad, 2008).  

Tengsl milli barnabarna og ömmu þeirra og afa eru samkvæmt niðurstöðum 

íslenskrar rannsóknar ekki aðeins mikilvæg heldur nauðsynleg. Foreldrar nefndu margar 

ástæður fyrir því, til að mynda tengslin, söguna og menningararfinn. Nefndu þau að 

samskipti barna við afa sína og ömmur skipti máli fyrir þroska barnanna og málþroska. 

Einnig kom fram að afar og ömmur búi yfir visku og hafi aðra sýn sem geti víkkað 

sjóndeildarhring barna. Þá hafi þau önnur tök á börnunum og komi með nýja vídd inn í 

uppeldi barnanna (Sigrún Júlíusdóttir og Sólveig Sigurðardóttir, 2013). 

Eldri kynslóðin, þ.e. afar og ömmur, bentu á að þau hafi önnur gildi sem væri 

börnum hollt að kynnast og að hjá þeim væri kyrrð og ró sem væri ekki alltaf til staðar á 

heimilum foreldranna í daglegu amstri. Eins kom fram að samskiptin eru ekki síður 

mikilvæg fyrir afa og ömmur. Afar og ömmur lögðu áherslu á þá gleði og lífsfyllingu sem 

það veitir þeim að umgangast og taka þátt í mótun yngri kynslóðarinnar, þroskann og 

styrkinn sem það færir börnunum að njóta leiðsagnar og reynslu þeirra eldri og þau 

framtíðarverðmæti sem felast í því að miðla góðum gildum og venjum og koma 

menningararfinum áfram (Sigrún Júlíusdóttir og Sólveig Sigurðardóttir, 2013).  

7.1.3 Samskipti aldraðra við yngri kynslóðir með UST 

Með hækkandi aldri verða kynslóðir í fjölskyldum fleiri og hlutverk öðruvísi en áður var 

(Hagestad, 2006). Kynslóðabilið á milli þeirra elstu og þeirra yngstu er orðið ansi breitt 

og þau tala oft á tíðum varla sama mál. Áhugi og skilningur þeirra sem yngri eru á 

upplýsinga- og samskiptatækni getur skapað fjarlægð þar sem elstu kynslóðirnar hafa 

átt fullt í fangi með að fylgja þróuninni, enda hefur hraði breytinganna aldrei verið eins 

mikill og síðustu ár. Það hefur í för með sér að viðhorf, gömul gildi og breyttir lífshættir 

fylgjast ekki að (Sigrún Júlíusdóttir og Nanna K. Sigurðardóttir, 1996). 

Í íslensku samfélagi er yngsta kynslóðin enn fjölmennust og fjölskyldunetið þéttriðið. 

Sterk fjölskyldutengsl og ábyrgðartilfinning geta sett miðkynslóðina í klemmu og lendir 

þetta fólk gjarnan í stuðningshlutverki gagnvart bæði yngri og eldri kynslóðum. 

Búsetubreytingar, skilnaðir og hliðranir hlutverka geta að auki haft áhrif á 

fjölskyldutengsl auk þess sem lífshættir og viðhorf hafa breyst á milli kynslóða. Jöfnuður, 

réttlæti og gagnkvæm virðing ættu að vera í forgrunni í samskiptum kynslóðanna 

(Sigrún Júlíusdóttir og Nanna K. Sigurðardóttir, 1996).  

Samfara þeim breytingum sem orðið hafa á fjölskyldumynstri á síðustu áratugum 

hafa orðið gríðarlegar breytingar á upplýsinga- og samskiptatækni. Í dag er mun ódýrara 

að hringja á milli húsa, landshluta, landa og heimsálfa en áður var. Tilkoma internetsins, 

vefmyndavéla, farsíma og snjallsíma gera fólki kleift að eiga í samskiptum þrátt fyrir 

fjarlægðir og án mikils tilkostnaðar. Þannig geta kynslóðir í dag átt í samskiptum sín á 

milli og nánast óháð búsetu eða fjárhags (Fingerman, Sechrist og Birditt, 2013).  

Upplýsinga- og samskiptatækni veitir eldra fólki aukna möguleika til að eiga í 

samskiptum við það yngra. Yngri kynslóðir kjósa frekar „léttari“ samskipti með t.d. sms-

skilaboðum eða í gegnum samfélagsmiðla, en þær eldri eru vanari hefðbundnari 

samskiptaleiðum eins og símtölum og bréfaskriftum. Slík samskipti eiga sér gjarnan stað 

sjaldnar, en eru „ríkari“ og eru þær aðferðir sem flest eldra fólk kýs helst (Lindley, 2012). 

Ein ástæða fyrir þessu misræmi er sú að eldra fólk hefur meiri frítíma en uppteknir 

afkomendur þeirra. Eldra fólk ber þó virðingu fyrir tíma og vali yngra fólks þegar kemur 

að samskiptum. Því felast tækifæri til að styrkja tengslin við yngri kynslóðir í því að þau 

tileinki sér þann samskiptamáta sem þær kjósa. Þannig geta samskiptin einnig orðið 

bæði tíðari og hversdagslegri (Lindley, 2012).  

Væntingar eru til þess að upplýsinga- og samskiptatækni geti að einhverju leiti 

brúað kynslóðabilið þar sem tæknin er í eðli sínu óháð kynslóðum og getur mögulega 

bætt lífsgæði fólks á öllum aldri (Selwyn, Gorard, Furlong og Madden, 2003). Í því 

sambandi er mikilvægt að kynslóðirnar notist við sömu samskiptamáta og að yngra og 

eldra fólk hafi tækifæri til að deila upplýsingum og styrkja tengsl sín á milli (Harwood og 

Lin, 2000). Án sameiginlegs vettvangs kynslóðanna til að eiga samskipti geta mikilvæg 

tengsl rofnað (Harwood, 2000). 

7.2 Félagsleg tengsl 

Á síðustu árum og áratugum hafa komið fram á sjónarsviðið fjöldi tækninýjunga sem 

hafa gjörbreytt því hvernig hægt er að eiga í samskiptum. Tölvupóstur, samfélagsmiðlar 

og aðrar aðferðir sem internetið hefur haft í för með sér hafa umbylt samskiptum meðal 

fólks. Tæknin getur nýst eldra fólki til að endurvekja eða byggja upp ný sambönd og taka 

virkan þátt í samfélaginu. Þar liggja tækifæri til að eiga í samskiptum við fjölskyldu og 

vini með nýjum hætti sem og tækifæri til að læra eitthvað nýtt, þróa nýja hæfileika, 

öðlast reynslu og deila með öðrum (Independent Age, e.d.).  

Tækninotkun kemur ekki í stað hefðbundinna samskipta við aðra, en er viðbót sem 

byggir ofan á þau. Þannig hafa smáskilaboð, tölvupóstur og netspjall ekki komið í 

staðinn fyrir símtöl og samtöl í gegnum vefmyndavélar ekki komið í stað samskipta 

augliti til auglitis (Feist, Parker, Howard og Hugo, 2010).  

Tileinki aldraðir sér ekki upplýsinga- og samskiptatækninýjungar hafa þeir ekki sama 

aðgang að upplýsingum og tækifærum og þeir sem yngri eru og geta með tímanum 

fundist þeir eiga minna sameiginlegt með yngri kynslóðinni og öðrum í samfélaginu 

(Independent Age, e.d.). Það er öldruðum mikilvægt að finnast þeir tilheyra samfélagi og 

samfélagsleg tengsl eru mikilvæg heilsu þeirra, velferð og sem vörn gegn félagslegri 

einangrun og einmanaleika (Feist o.fl., 2010).  

Í nútíma samfélagi er ekki algengt að margar kynslóðir deili heimili og 

fjölskyldumeðlimir eru oft búsettir hver fjarri öðrum og fjölskyldumynstur eru breytt. 

Aldraðir sem eiga í góðum samskiptum við fjölskyldur sínar, hvort sem þeir eru búsettir 

nærri þeim eða fjarri, meta sjálfa sig við betri heilsu en þeir sem eiga ekki í góðum 

samskiptum við fjölskyldur sínar. Að eiga í góðum samskiptum og vera vel félagslega 

tengdur getur leitt til þess að öldruðum finnst þeir frekar tilheyra samfélagi og það 

eykur lífsgæði þeirra og velferð (Feist o.fl., 2010).  

Félagsleg einangrun og einmanaleikinn sem hún leiðir af sér eru þekkt vandamál 

meðal aldraðra og getur haft neikvæð áhrif á andlega og líkamlega heilsu þeirra. 

Orsakirnar eru einstaklingsbundnar en aðstæður sem geta valdið þessari vanlíðan eru til 

að mynda dreifð fjölskylda, fráfall maka, langvarandi veikindi og þverrandi sjón og/eða 

heyrn. Hverjar sem orsakirnar eru þá hefur félagsleg einangrun og einmanaleiki neikvæð 

áhrif á lífsgæði fólks (Victor, Scambler, Bowling og Bond, 2005).  

Rannsóknir hafa sýnt fram á að helsti áhrifaþátturinn sé ekki fjöldi sambanda heldur 

gæði þeirra (Victor o.fl., 2005). Aldraðir eru ekki einsleitur hópur og er sumum þeirra 

hættara við að verða einmana en öðrum. Félagsleg útilokun (að upplifa sig sem aðskilinn 

frá samfélaginu, fastur heima, njóta ekki þjónustu, vera einmana og einangraður og eiga 

erfitt með að takast á við tilveruna) hefur bein tengsl við einmanaleika (Victor o.fl., 

2005). Það eru einnig tengsl á milli félagslegrar útilokunar og stafrænnar útilokunar. Þeir 

sem eru verst staddir félagslega eru líklegastir til þess að hafa ekki aðgang að stafrænum 

úrræðum eins og internetinu. Vangaveltur hafa verið uppi varðandi hvort tæknin geti 

frekar aukið hættuna á félagslegri einangrun og minnkað félagsauð, en niðurstöður 

rannsókna hafa ekki ýtt stoðum undir þær (FreshMinds, 2008).  

7.3 Íslensk sjónarmið varðandi öldrun, samskipti og tengsl 

Framtíðarþing um farsæla öldrun var haldið í Reykjavík árið 2013. Samkvæmt 

niðurstöðum þingsins hefur samfélagið ákveðnar væntingar til aldraðra. Til að mynda að 

þeir miðli af reynslu sinni og visku til yngri kynslóða, gæti barnabarna og brúi bilið milli 

kynslóða sem hjálparhellur miðkynslóðarinnar. Þess er jafnframt vænst að þeir aðlagist 

breytingum og tileinki sér nýjungar, til dæmis hvað upplýsinga- og samskiptatækni 

varðar (Velferðarráðuneytið, 2013).  

Farsæl öldrun felst samkvæmt niðurstöðum þingsins meðal annars í að hafa góð 

tengsl við fjölskyldu, ættingja og vini, að vera virkur þátttakandi í samfélaginu og að 

njóta samveru með sínum nánustu. Fundarmenn nefndu mikilvægi þess að vera 

forvitinn, halda áfram að fræðast og aðlagast breytingum (Velferðarráðuneytið, 2013).  

Liður í því að stuðla að farsælli öldrun er að breyta viðhorfi samfélagsins til aldraðra, 

draga úr neikvæðni og efla skilning á því að um er að ræða hóp ólíkra einstaklinga. Þörf 

er á að uppfæra og nútímavæða staðalmyndina af eldra fólki. Til þess að ná fram breyttu 

viðhorfi þarf að efla skilning á öldrun með fræðslu fyrir almenning, efla tengsl og 

samskipti milli kynslóða og sýna þeim yngri að eldra fólk er viskubrunnur og að í þeim 

búi auðævi (Velferðarráðuneytið, 2013). 

Fundargestir töldu mikilvægt að hafa jákvætt hugarfar gagnvart breytingum, vera 

virkur þátttakandi í samfélaginu og gæta að því að staðna ekki í færni á tækniöld 

(Velferðarráðuneytið, 2013).  

8 Niðurstöður 

Hvernig getur notkun aldraðra á upplýsinga- og samskiptatækni styrkt tengsl eldri 

kynslóða við þær sem yngri eru?  

Styrkja má tengslin á milli kynslóða með því að leiða þær saman á sameiginlegum 

tæknilegum vettvangi. Með notkun UST geta kynslóðirnar haft samskipti sín á milli óháð 

staðsetningu og vegalengdum. Fjarlægðir eru því ekki fyrirstaða til að viðhalda þessum 

tengslum sem meðlimir allra kynslóða telja svo mikilvæg.  

Hafa þarf í huga að aldraðir eru ekki einsleitur hópur með einsleitar þarfir og það 

þarf að hafa þá með í ráðum við rannsóknir, þróun, hönnun og markaðssetningu á 

tæknitengdri vöru og þjónustu.  

Aldraðir sjálfir verða að axla ábyrgð og taka nýjungum með opnum huga. Þrátt fyrir 

að það taki þá lengri tíma að þróa með sér nýja færni er þeim í flestum tilfellum fátt að 

vanbúnaði annað en eigin viðhorf og vilji, enda fjölgar öldruðum UST-notendum ár frá 

ári. 

Með samstöðu kynslóðanna og samhentu átaki opinberra aðila, fræðimanna, 

hönnuða, framleiðenda og markaðsfólks má mæta þörfum aldraðra, hvetja þá til þess 

að tileinka sér tæknina í auknum mæli, hjálpa þeim að yfirstíga hindranir og styðja við 

stafræna þátttöku þeirra.  

Það er sameiginleg ábyrgð allra að upplýsingasamfélagið sé aldursvænt samfélag og 

að enginn hópur verði fyrir stafrænni útilokun og jaðarsetningu.  

9 Umræður 

Í leit að svari við spurningunni „Hvernig getur notkun aldraðra á upplýsinga- og 

samskiptatækni styrkt tengsl eldri kynslóða við þær sem yngri eru?“ kom margt 

áhugavert í ljós.  

9.1 Umræður um bakgrunn, stefnur og áherslur  

Öldruðum fjölgar og á sama tíma er tækniþróun mjög hröð. Framþróun á upplýsinga- og 

samskiptatækni og aukning á notkun hennar hefur raunar verið það ör undanfarin ár að 

niðurstöður rannsókna á þessu sviði úreldast fljótt. Helstu ástæður þess eru að miklar 

breytingar hafa orðið á aðgengi að og framboði á tæknilegum lausnum sem og notkun 

allra aldurshópa á tækninni. Nýjungar eins og þráðlaust net, snjallsímar, spjaldtölvur og 

samfélagsmiðlar hafa gjörbreytt því hvar, hvenær og hvernig fólk getur haft samskipti 

sín á milli, en ekki hefur verið birt mikið af svo nýjum rannsóknum að þær gefi 

raunsanna mynd af framboðinu og notkuninni.  

Áhugavert er að líta á kenningarlegan bakgrunn öldrunarfræðinnar með tilliti til 

rannsóknarspurningarinnar. Samkvæmt hlutverkakenningunni, sem fjallar um hve erfitt 

er að aðlagast breyttum hlutverkum með hækkandi aldri, má sjá að hlutverk aldraðra í 

samskiptum við þá sem yngri eru breytast gjarnan töluvert. Hlutverk þeirra getur breyst 

frá því að vera sá sem leiðbeinir, ráðleggur og kennir þeim yngri yfir í að vera sá sem 

þiggur leiðsögn, leitar ráða og lærir. Þetta á ekki síst við um UST-notkun þar sem yngra 

fólk er í flestum tilfellum tæknivæddara og nýjungagjarnara en þeir sem eldri eru.  

Samkvæmt athafnakenningunni felst farsæl öldrun í virkni og félagslegri þátttöku. 

Upplýsinga- og samskiptatækni getur nýst öldruðum til þess að viðhalda þessum 

þáttum, sér í lagi (en ekki eingöngu) ef þeir hafa líkamlega heilsu og vitræna getu til að 

nýta sér þá möguleika sem tæknin hefur uppá að bjóða.  

Hlédrægnikenningin byggir aftur á móti á þeirri trú að stigvaxandi hlédrægni 

aldraðra sé vilji bæði þeirra og samfélagsins. Segja má að aldraðir hafi margir hverjir 

dregið sig í hlé hvað notkun upplýsinga- og samskiptatækninnar varðar og þeirra 

möguleika sem hún hefur uppá að bjóða og að samfélagið hafi á sama hátt dregið sig í 

hlé gagnvart hinum öldruðu með því að leggja ekki næga áherslu á að gera þá að 

fullgildum meðlimum upplýsingasamfélagsins og stuðla að stafrænni þátttöku þeirra.  

Samkvæmt samfellukenningunni næst ákjósanleg samfella í lífi aldraðra þegar hraði 

breytinga er í samræmi við óskir þeirra, getu og aðstæður. Fjöldi aldraðra hefur upplifað 

of litla samfellu varðandi upplýsinga- og samskiptatækni þar sem þróun hefur verið ör 

og reynsla þeirra ekki búið þá undir breytingarnar. Þar af leiðandi hefur reynst erfitt fyrir 

marga að tileinka sér þessar nýjungar.  

Samkvæmt félagsmótunarkenningunni verða náin sambönd til á yngri árum og hafa 

aldraðir frekar þörf fyrir að viðhalda þeim tengslum en að mynda ný. Upplýsinga- og 

samskiptatækninotkun veitir öldruðum tækifæri til að rækta sambandið við nánustu 

fjölskyldu og vini og styrkja tengsl kynslóðanna, jafnvel þrátt fyrir skerta færni.  

Kynslóðabilið er enn nokkuð breitt þegar kemur að UST-notkun. Það skýrist að miklu 

leiti af því að fólk er best í stakk búið til að tileinka sér nýja færni og þekkingu fyrstu 

þrjátíu árin í lífi sínu. Fólk sem var komið yfir þrítugt þegar tölvu- og netvæðingin hófst á 

því erfiðara með að taka upp notkun á nýjungunum, sem leiðir af sér aldurstengda 

stafræna gjá. Til þess að taka á þessu þarf að hafa aldursvæna menningu að leiðarljósi 

og leggja áherslu á að aldraðir séu ekki jaðarsettir og útilokaðir frá stafrænni þátttöku. 

Vinna þarf markvisst gegn aldursfordómum, staðalímyndum og neikvæðum viðhorfum í 

garð aldraðra. 

Þegar árið 2002 fjallaði Alþjóðaheilbrigðisstofnunin um mikilvægi þess að taka 

höndum saman og tryggja þátttöku aldraðra í upplýsingasamfélaginu til þess að draga úr 

einmanaleika þeirra og aðskilnaði milli kynslóða. Vissulega hefur miklu verið áorkað á 

þeim tólf árum sem liðin eru, en tæknileg framþróun hefur á móti verið meiri og hraðari 

en flesta hafði órað fyrir.  

Evrópusambandið hefur lagt mikla áherslu á upplýsinga- og samskiptatækninotkun 

aldraðra, í þágu þeirra og á samstöðu kynslóðanna. Þar hefur verið sett fram 

aðgerðaráætlun um farsæla öldrun í upplýsingasamfélaginu og skýr markmið um 

aldursvæna Evrópu fyrir árið 2020. Þessar aðgerðir lofa góðu, en tíminn mun leiða í ljós 

hver árangurinn verður. 

Á Norðurlöndunum er áhersla lögð á norræna velferðarlíkanið og notkun 

velferðartækni. Norræna velferðarmiðstöðin bendir sérstaklega á möguleika 

kynslóðanna til að styðja hver við aðra þegar kemur að tækni og tækninotkun. 

Norðurlöndin standa framarlega þegar kemur að upplýsinga- og samskiptatækninotkun 

og ættu því að vera betur í stakk búin til að takast á við þessa áskorun en mörg önnur 

lönd. Á næstu árum mun koma í ljós hvernig ríkin taka þessum tilmælum og verður 

áhugavert að fylgjast með þróuninni á sviði velferðartækni. 

Miðað við alþjóðlegar, evrópskar og norrænar áherslur skýtur skökku við að í stefnu 

í málefnum aldraðra sem sett var fram af íslenskum stjórnvöldum árið 2008 til næstu 

ára sé hvorki minnst á jafnrétti og samstöðu kynslóðanna né upplýsinga- og 

samskiptatækni sérstaklega. Íslenska ríkisstjórnin samþykkti þó aðgengisstefnu í maí 

2012 fyrir opinbera vefi, sem er skref í rétta átt. Með henni á að tryggja aðgengi blindra, 

sjónskertra og annarra sem þurfa aðstoð við lestur og notkun opinberra vefja fyrir 1. 

janúar 2015. Ákveðnir opinberir vefir hafa þegar framfylgt stefnunni, en aðrir hafa ekki 

tekið skrefið til fulls. Það verður mjög áhugavert að kanna stöðuna þegar fresturinn er 

liðinn. Hið opinbera ætti að taka forystu og vera öðrum þjónustu- og 

upplýsingaveitendum fyrirmynd þegar kemur að aðgengismálum. 

Stafræn þátttaka hefur aldrei verið mikilvægari en nú og stafræn útilokun jafn 

áþreifanlegur möguleiki hér á landi. Því til stuðnings má nefna sem dæmi að embætti 

ríkisskattstjóra sendi ekki út nein pappírsframtöl til skattgreiðenda í ár (Ingibjörg Bára 

Sveinsdóttir, 2014). Þeir sem hafa ekki aðgang eða þekkingu til þess að telja fram 

rafrænt eru því uppá ættingja sína eða starfsmenn ríkisskattstjóra komnir með aðstoð 

og tapa þannig hluta af sjálfstæði sínu.  

Reykjavíkurborg hefur í stefnu í málefnum eldri borgara til ársins 2017 lýst yfir vilja 

til að verða aldursvæn borg. Því er þó ekki lýst nánar í stefnunni hvernig ætlunin er að 

ná þeim áfanga, en mikilvægt er að fylgja stefnumótun eftir með markvissum aðgerðum 

til þess að árangur náist. Áhugavert verður að fylgjast með málefnum eldri borgara í 

Reykjavík næstu ár í þessu tilliti. 

Einnig verður spennandi að fylgjast með tilrauna- og þróunarverkefninu hjá 

Öldrunarheimilum Akureyrar varðandi velferðartækni og innleiðingu á upplýsinga- og 

samskiptatækni fyrir íbúa og starfsmenn. Verkefnið er mikið framfaraskref og verður 

vonandi öðrum stofnunum hérlendis til eftirbreytni.  

Sé litið á áherslur og stefnur í málefnum aldraðra, hvort sem er á alþjóðlegum, 

evrópskum, norrænum eða íslenskum vettvangi er auðséð að það hefur orðið 

vitundarvakning varðandi aldraðra, tækni og tengsl kynslóðanna.  

9.2 Umræður um tækni og tækninotkun 

Aldraðir voru framan af settir til hliðar af tæknisamfélaginu, en það er óðum að 

breytast. Á síðasta áratug 20. aldar kom öldrunartæknifræðin fram á sjónarsviðið sem 

sérstakt fag, sem sýnir að öldrunarfræðingar, félagsfræðingar, tæknifræðingar og fleiri 

fagstéttir hafi séð þörfina fyrir tæknilegar lausnir fyrir aldraða og tækifærin sem tæknin 

býr yfir. Í dag er til fjöldinn allur af tæknilegum lausnum sem stuðla að því að auka 

lífsgæði aldraðra og veita þeim, aðstandendum þeirra og umönnunaraðilum stuðning. 

Þróunin er ör í tækni fyrir aldraða, eins og á öðrum sviðum hennar, og á næstu árum má 

búast við að fjölmargar áhugaverðar lausnir komi fram á sjónarsviðið. 

Eins og fram hefur komið þarf að gæta þess að tæknilegar lausnir mæti 

raunverulegum þörfum þeirra sem þær eiga að gagnast. Taka þarf tillit til þarfanna við 

rannsóknir, hönnun, framleiðslu og markaðssetningu, en þannig verður ferlið allt 

markvissara. Vinna þarf af heilum hug að því að styðja við UST-notkun aldraðra en þar 

hefur samspil margra ólíkra þátta áhrif. Einnig þarf að taka helstu hindranir sem verða á 

vegi þeirra og hvata varðandi UST-notkun með í reikninginn.  

Í þessu samhengi er nauðsynlegt að hafa í huga að aldraðir eru ekki einsleitur hópur. 

Þeir hafa ólíkan bakgrunn og færni og þar af leiðandi mjög fjölbreyttar þarfir. 

Hlutaðeigandi aðilar þurfa því að hafa aldraða með í ráðum og hlusta á rödd þeirra til að 

auka líkur á að þörfum þeirra sé mætt og nýjungar njóti hljómgrunns þeirra á meðal.  

Mikilvægt er að huga vel að aðgengi aldraðra að upplýsingasamfélaginu, annars er 

hætt við stafrænni útilokun og félagslegum ójöfnuði, en það er því miður veruleiki fjölda 

aldraðra í dag. Eins þarf að gæta að því að styðja við áframhaldandi notkun aldraða sem 

þegar hafa tileinkað sér tæknina, þar sem dregið getur úr færni þeirra með hækkandi 

aldri auk þess sem tæknin tekur svo örum breytingum að erfitt getur verið fyrir aldraðan 

einstakling að fylgja þeim eftir án aðstoðar. Teljast verður líklegt að það sé erfitt fyrir 

einstakling sem er vanur að tengjast umheiminum með aðstoð UST ef sá möguleiki er af 

einhverjum ástæðum ekki lengur fyrir hendi. Þá er hætt við að dregið geti úr 

samskiptum og mikilvæg félagsleg tengsl geta rofnað. 

Það er því mjög mikilvægt að aldraðir hafi aðgang að áreiðanlegri aðstoð sem mætir 

þeirra þörfum og fái auk þess stuðning frá fjölskyldu og vinum, þá ekki síst meðlimum 

yngri kynslóða. Á það jafnt við um aldraða byrjendur og lengra komna. 

Áhugavert er að sjá hve mikil aukning hefur orðið í UST-notkun eldra fólks á síðustu 

árum þegar kemur að farsímum, tölvum, interneti og samfélagsmiðlum. Ekki hafa verið 

birtar niðurstöður margra rannsókna varðandi notkun aldraðra á snjallsímum og 

spjaldtölvum, en slík tæki hafa verið að ryðja sér til rúms á síðustu árum og bjóða upp á 

margskonar samskiptaleiðir. Áhugavert verður að sjá niðurstöður rannsókna og tölur yfir 

notkun þeirra á næstu árum. Snertiskjáir eru sagðir henta öldruðum notendum mjög 

vel, þeir séu notendavænir og krefjist ekki sömu samhæfingar handa og augna og 

notkun á hefðbundnum skjá og mús. Fyrirtækið Apple, sem hefur verið leiðandi í 

hönnun og framleiðslu á snjallsímum og spjaldtölvum, hefur til að mynda lagt upp með 

að vera til fyrirmyndar í aðgengismálum, s.s. varðandi skerta sjón, heyrn og hreyfifærni 

(Apple Inc., e.d.).  

 Snjallsímar og spjaldtölvur bjóða upp á fjölmarga samskiptamöguleika. Það er t.a.m. 

hægt að hringja hefðbundin símtöl, vídeósímtöl, senda texta-skilaboð, skilaboð með 

hljóðupptöku, mynd eða myndbandi, hringja og senda skilaboð gjaldfrjálst með notkun 

hugbúnaðar á borð við Skype, Viber og Facetime, senda tölvupóst og fara á 

samfélagsmiðla. Meðlimir eldri kynslóða eru aldir upp við að það sé tiltölulega dýrt að 

hringja innanbæjar, ennþá dýrara að hringja á milli landshluta og hvað þá til útlanda. 

Með tilkomu ýmissa tækninýjunga geta þeir í dag haft samband við vini og vandamenn 

nánast hvar sem er, hvenær sem er. 

9.3 Umræður um samskipti og tengsl 

Bent hefur verið á að aukið langlífi og minni fæðingartíðni hefur haft þau áhrif á 

fjölskyldur að fleiri kynslóðir eru á lífi en áður, en jafnframt færri meðlimir í hverri 

kynslóð.  

Eins hefur verið sýnt fram á að samband eldra fólks við afkomendur sína er þeim 

mjög mikilvægt og öfugt. Aldraðir telja mikilvægt að rækta fjölskylduböndin og líta svo á 

að það sé sameiginleg ábyrgð allra kynslóða. Áhugavert er að aldraðir, uppkomin börn 

þeirra og barnabörn veita hverju öðru gagnkvæman stuðning og telja allir hlutaðeigandi 

að samhjálp og samskipti milli kynslóða séu nauðsynleg.  

Það kom ekki á óvart að niðurstöður rannsókna sýna að aldraðir óski þess að 

samband við börn og barnabörn væri meira. Áhugavert er þó að þeir telja það ekki síður 

á eigin ábyrgð en á ábyrgð afkomenda sinna að rækta fjölskylduböndin. Staðreyndin er 

sú að margt yngra fólk hefur tamið sér aðra samskiptamáta en aldraðir. Það kýs í 

mörgum tilfellum sms, tölvupóst, netspjall og skilaboð á samfélagsmiðlum umfram 

hefðbundnari samskiptaleiðir eins og símtöl og bréfaskrif. Án samskipta geta þessi 

mikilvægu tengsl rofnað, sem er þvert á vilja allra. Til þess að samskipti geti átt sér stað 

milli kynslóða með notkun UST þurfa kynslóðirnar að mætast á sameiginlegum 

tæknilegum vettvangi. Þrátt fyrir að UST-notkun komi aldrei í stað hefðbundinna 

samskipta, eru þau mjög góð viðbót við þau. 

Það var sérstaklega áhugavert að sjá hvernig niðurstöður Framtíðarþings um farsæla 

öldrun renna stoðum undir það sem áður hefur verið sýnt fram á með rannsóknum. 

Tengsl kynslóðanna voru þátttakendum ofarlega í huga og jafnframt voru þeir 

meðvitaðir um mikilvægi þess að vera virkir þátttakendur í (upplýsinga) samfélaginu. 

Tengslin á milli félagslegrar útilokunar og stafrænnar útilokunar eru einnig mjög 

athygliverð. Það er áhyggjuefni að þeir sem þurfa mest á samskiptum og samfélagi við 

aðra að halda eru þeir sem ólíklegastir eru til að hafa aðgang að upplýsingasamfélaginu. 

Þetta er samfélagslegt vandamál sem þarf að taka föstum tökum.  

Það skal áréttað að þetta verkefni er afmarkað við aldraða sem eru ekki að kljást við 

vitræna skerðingu. Því er ekki fjallað sérstaklega um siðferðileg álitamál, enda er um hóp 

sjálfstæðra og sjálfráða einstaklinga að ræða sem standa jafnfætis öðrum meðlimum 

samfélagsins.  

Tíminn mun leiða í ljós hvernig upplýsingasamfélagið þróast áfram, en allir geta lagt 

lóð sín á vogarskálarnar til þess að það verði aldursvænt. 

Lokaorð 

Notkun upplýsinga- og samskiptatækni aldraðra getur styrkt tengsl eldri kynslóða við 

þær sem yngri eru. Til þess þurfa allir að leggjast á eitt; aldraðir sjálfir, aðstandendur 

þeirra, almenningur, stjórnvöld, opinberir aðilar, rannsakendur, hönnuðir, 

framleiðendur og markaðsfólk. Koma þarf í veg fyrir aðgangshindranir þannig að aldraðir 

geti verið virkir þátttakendur í upplýsingasamfélaginu. Ljóst er að margir aldraðir þurfa 

hvatningu, þjálfun og viðvarandi stuðning til að tileinka sér tæknifærni og viðhalda 

henni. Eldri kynslóðir geta leitað leiðsagnar hjá þeim yngri varðandi tæknikennslu, sótt 

tölvufærninámskeið og nýtt frítíma sinn í að æfa sig. Tengsl kynslóðanna eru öllum 

dýrmæt og því mikilvægt að leggja rækt við þau.  

Upplýsinga- og samskiptatækni er í stöðugri þróun og hafa breytingar verið mjög 

örar. Tengsl öldrunar og tækni hafa ekki verið rannsökuð nægilega vel og ennfremur er 

hætt við að niðurstöður eldri rannsókna úreldist fljótt þegar tækninni fleytir fram og 

nýjar kynslóðir aldraðra taka við. Það er því full ástæða til að halda rannsóknum á þessu 

sviði áfram. 

 

 

___________________________________ 

Hulda Guðrún Bragadóttir 

